
Шэджэм, Тэрч район сы-
маджэщхэм узыфэ зэры-
цIалэ шынагъуэхэм ще-
Iэзэу къыщызэIуаха гос-
питалхэр дыгъуасэ зэхуа-
щIыжащ. Пандемием и 
лъэхъэнэ зэхуэмыдэхэм а 
медицинэ IуэхущIапIэхэм я 
лэжьакIуэхэр коронавирус 
узыфэ зэрыцIалэм жы-
джэру пэщIэтащ. 

ШЭДЖЭМ къалэм дэт, 
Хьэ цIыкIу А. А. и цIэр зе-
зыхьэ район сымаджэщым 
госпиталыр щылэжьащ 
2020 гъэм и мэкъуауэгъуэ-
бадзэуэгъуэ мазэхэм, ап-
хуэдэуи нэгъабэ и фокIа -
дэм щегъэжьауэ мы гъэм и 
мазаер хиубыдэу. Абы 
иужькIэ сымаджэщыр нэ-
хъапэкIэ зэрылэжьам хуэ-
кIуэжащ. АрщхьэкIэ узыфэ 
шынагъуэм аргуэру зиуб-
гъун щIидзэри, щэкIуэгъуэ 
мазэм госпиталыр къызэ-
Iуахыжат. А лъэхъэнэм 
 къриубыдэу абы щIэлъащ 
коронавирусыр зыпкърыт 
сымаджэу 80-м щIигъу, гос-
питалыр зэрылэжьа зэма-
ным къриубыдэу - 1285-рэ.

Тэрч районым ковидым 
щеIэзэ госпиталыр щыIащ 
нэгъабэ жэпуэгъуэм и 28-м 
щыщIэдзауэ 2021 гъэм гъа-
тхэпэм и 10 пщIондэ. ПIа-
лъэкIэ и лэжьыгъэр зэпи-
гъэури, ар къызэIуахыжауэ 
щытащ мы гъэм жэпуэ-
гъуэм и 22-м.

Мы зэманым коронавирус 
узыфэ зэрыцIалэр зиIэхэм         
я бжыгъэр нэхъ мащIэ зэ-
рыхъуам къыхэкIыу, КъБР-м 
Узыншагъэр хъумэнымкIэ и 
министерствэм и унафэкIэ 
госпиталхэр зэхуащIыжащ. 
Иджыпсту сымаджэщхэм я 
пэшхэм дезинфекцэ щра-
гъэкIуэкI, зыхуей хуэзауэ 
ягъэкъэбзэжмэ, цIыхухэм 
медицинэ Iуэхутхьэбзэ псо-
ри щыхуащIэу лэ жьыгъэр 
зэтраублэжынущ. 

Къэбэрдей-Балъкъэрым 
иджыпсту щыIэщ узыфэ 
зэрыцIалэ шынагъуэм ще-
Iэзэ госпиталу 5: ахэр що-
лажьэ СПИД-мрэ узыфэ 
 з э рыцIалэхэмрэ защы хъу-
мэ нымкIэ, абыхэм япэщIэ-
тынымкIэ республикэ цент-
рым, Къалэ клиникэ сыма-
джэщ №№1, 2-хэм, Нарт-
къалэ дэт ЩIыналъэхэм 
зэдай, узыфэ зэмы лIэу жьы-
гъуэ хэр зыпкърытхэм ще-
Iэзэ  сымаджэщым, Прох-
ладнэ район сымаджэщым. 

ЩХЬЭЩЭМЫЩI Изэ.

Иджыблагъэ Печатым 
и унэм щагъэфIэжащ 
жур налистхэм я зэхьэ-
зэхуэ ди щIыналъэм ще-
кIуэкIам къыщыхэжа-
ныкIахэр. Зэпеуэм щы-
текIуахэр ягъэлъэпIэну, 
псалъэ дахэ жраIэну 
къэкIуат КъБР-м экстре-
мизмэмрэ щIалэгъуалэ 
политикэмрэ япыщIа лэ-
жьыгъэхэр щIыпIэхэм 
щызэгъэуIунымкIэ и ми-
нистр Къуэшырокъуэ За-
лым, КъБР-м щэнхабзэм-
кIэ и министр Къумахуэ 
Му хьэдин, «КъБР-Медиа» 
ГКУ-мрэ и унафэщI къа-
лэнхэр зыгъэзащIэ Бе-
жан Беслъэн.

ЗЭПЕУЭХЭР къызэра-
гъэ пэщащ «Къэбэр-
дей-Балъкъэрым терро-
ризмэмрэ экстремиз мэм-
рэ япэщIэтынымкIэ про-
филактикэ лэжьыгъэр 
егъэ кIуэкIыныр» икIи 
«Къэ бэрдей-Балъкъэрым 
къэралым щызекIуэ хаб-
зэхэмрэ жылагъуэ шына-
гъуэншагъэмрэ щыхъу-
мэныр» къэрал програм-
мэхэм япкъ иткIэ. Зэхьэ-
зэхуэм къыщыхэжаныкIа 
лэжьыгъэхэм я гугъу щи-
щIым, Къуэшырокъуэ За-
лим къыхигъэщащ ахэр зи 
IэдакъэщIэкI журналист-
хэр ди щIыналъэм мамы-
рыгъэр щыхъумэным зэ-
рытела жьэр, террориз-
мэм  рэ экстремизмэмрэ 
къэ мыгъэхъуным хуэу нэ-
тIа уэ тхыгъэ купщIафIэ 
куэд утыку къызэрыра-
хьэр.

«Терроризмэр дуней 
псор зыгъэгумэщI Iуэху-
гъуэщ. ЦIыхур бэлыхь хэ-
зыдзэ, псэуныгъэр зэте-
зыкъутэ, экономикэмрэ 
щы Iэ ныгъэмрэ зэщ хьэ-
щызыху мы къэхъугъэ бза-
джэм пэщIэтыныр псоми 

КъБР-м и Правитель ст-
вэм и Унэм республикэм и 
Iэтащхьэ КIуэкIуэ Казбек 
дыгъуасэ щригъэкIуэкIащ 
«щIыналъэхэм я сыхьэт-
кIэ» зэджэ зэхуэсыр. Абы 
хэтащ Правительствэм и 
УнафэщI Мусуков Алий, 
КъБР-м и Iэтащхьэм и Ад-
министрацэм и пашэ 
 Къуэдзокъуэ Мухьэмэд, 
республикэм и щIыналъэ-
хэмрэ къалэхэмрэ я ад-
министрацэхэм я Iэтащ-
хьэхэр. 

ЗЭIУЩIЭМ къыщаIэта 
Iуэхугъуэ нэхъыщхьэхэм 
ящыщщ ди республикэм 
щылажьэ лъэпкъ проект-
хэм къыщыгъэлъэгъуа 
Iуэху гъуэхэр щIыналъэ-
хэм, къалэ округхэм мы 
илъэ сым къриубыдэу гъэ-
зэщIа зэрыщыхъуар къэп-
щы тэ ныр. Зи гугъу ящIар 
«Гъуэгу зэпыщIэныгъэ-
хэр», «Къалэхэм псэуны-
гъэ тынш къы щызэ гъэ-
пэщыныр», «Жьы хъуа 
унэхэм я бжыгъэр гъэ-
мэщIэн», «Щэнхабзэ 
Iуэхухэр», «Дэтхэнэ сабий-
ми и ехъулIэныгъэр», 
«ПсэупIэ унэхэр», «Псы 
 къабзэ» щIыналъэ проект-
хэращ. А унэтIыныгъэхэм-
кIэ зэIущIэм къыщыпсэ-
лъащ ахэр зи пщэрылъ, 
абы хэмкIэ жэуап зыхь 
 къу лыкъущIэхэр. Абыхэм 
зэ рыжаIамкIэ, а проект-
хэр я  лъабжьэу яубзыхуа-
хэр зэ фIэкIащ, атIэми 
 гулъытэ хэ ха яхуэщIып-
хъэщ ахэр езыгъэкIуэкI-
хэм, лэжьыгъэм и фIа-

Махуи  8-щ  къэнэжар
ПщIэ зыхуэтщI щIэджыкIакIуэ лъапIэхэ! 2022 гъэм и 

япэ илъэс ныкъуэм ди газетыр зыIэрыхьэну хуейхэм 
абы щытрадзэну пIалъэр дыгъэгъазэм и 23-м еух.

«Адыгэ псалъэм» тедзэным феужьэрэкIыну, иужь 
дыдэ махуэхэм нэвмыгъэсыну фыкъыхудоджэ. Ди ныб-
жьэгъу пэжу адэкIи фыкъэнэну, дунеймрэ лъэпкъым- 
рэ ехьэлIа Iуэхугъуэ нэхъыщхьэхэм анэдэлъхубзэмкIэ 
къыдэкI газет закъуэмкIэ зыщывгъэгъуэзэным къы-
пыф щэну фыхуеймэ, фигу къыдогъэкIыж «Адыгэ пса-
лъэм» мазихым и уасэр:

унэм ныфхуахьынумэ - сом 724-рэ кIэпIейкIэ 80-рэ;
фэ езым пощтым къыщеIыфхыжынумэ - сом 660-рэ.
«Адыгэ псалъэм» щытевдзэ хъунущ КъБР-м пощт 

зэпыщIэныгъэхэмкIэ и управленэм и IуэхущIапIэ псо-
ми. 

Ди индексыр П 5894.

Лъэпкъ  проектхэр
зэрагъэзащIэр  къапщытэ

гъымрэ зэ фIэ хын щыхуей 
 зэманымрэ ехьэ лIауэ. 

Республикэм и Iэтащхьэм 
жиIащ гъуэгу Iуфэхэм де-
кIуэкIыу ящI ухуэныгъэхэм, 
къапщтэмэ, автомобил - 
 хэм гъэсыныпхъэ щрагъа-
хъуэ станцхэм, гулъытэ 
 хэха яхуэщIыпхъэу. А Iуэху-
гъуэхэм нэхъ набдзэгуб-
дзаплъэу хущытыпхъэу 
 къилъытащ абы. 

Апхуэдэу гулъытэншэ 
ящIа къым мы зэманым 
мы хьэнэшхуэ зиIэ Iуэху-
гъуэхэм ящыщу республи-
кэм щыщыIэ эпидемиоло-
гие щытыкIэр.

КIуэкIуэм къы хигъэщащ 
узыфэ къы зэуалIэхэмрэ 
сы  маджэ щым щIэхуэ хэм рэ 
я бжыгъэр нэхъ мащIэ хъу-
уэрэ зэрыкIуэр, абы къы хэ-

кIыуи узыфэ шынагъуэхэм 
ще Iэзэ сымаджэщу тIу 
иджы благъэ зэры зэхуа-
щIыжар: Шэджэм, Тэрч 
щIыналъэ хэм щыла жьэу 
щытахэр. «Иджыпсту рес-
публикэм щылажьэ ап-
хуэдэ сымаджэщи 5-м що-
Iэзэ сы маджэ 884-м, а 
узыфэр къы зэуалIэхэм 
пап щIэ хьэ зыру щыIэщ 
 гъуэлъыпIэ 1110-рэ. Мазэ 
ипэкIэ сымаджэщи 7-м 
яIащ апхуэдэ гъуэ лъыпIэу 
1500-рэ, - къы хи гъэ щащ Iэ-
тащхьэм. - Узы фэр къы-
зыпкъ ры хьэ хэм я бжыгъэр 
щыхощI къэ рал псом, 
 атIэми, Iэ щIа гъэлI хэм къы-
зэ ралъы тэмкIэ, ар зэпIэ - 
зэ рыту екIуэ кIыркъым, ко-
ро на ви русым и лIэу  жьы-
гъуэщIэм дэ нэкIи зэ  ры-

зыщиубгъум къы х э кIыу». 
КIуэкIуэ Казбек зэры-

жиIамкIэ, ди республикэм 
и эпидемиологие щыты -
кIэр нэхъыфI хъууэ зэры-
хуежьам гугъуэ уегъэщI 
абы ехьэлIауэ ипэкIэ къэт-
щтауэ щыта хабзэ ткIий -
хэм ящыщ гуэрхэр нэхъ 
тIасхъэ ящIынкIэ хъуну. А 
Iуэхугъуэм иджыпсту топ-
сэлъыхь республикэм и 
уна фэщIхэмрэ IэщIагъэлI-
хэмрэ. «Дауэ хъуми, узы-
фэм пэщIэувэ мастэхэр 
зы хегъэлъхьэным адэкIи 
пы щэн хуейщ, профилак-
тикэ Iуэхугъуэхэри къызэте-
увыIэ хъунукъым», - жиIащ 
КIуэ кIуэм. 

КъБР-м и Iэтащхьэмрэ 
Правительствэмрэ я 

пресс-IуэхущIапIэ. 

Журналист IэщIагъэр гъэщIэгъуэным 
къыдэкIуэу икIи нэхъ псэзэпылъхьэпIэ-
хэм ящыщщ. Абы и лэжьакIуэхэм къагу-
роIуэ я лэжьыгъэм гугъуехь пыщIам 
 къищынэмыщIауэ, я гъащIэри абы щIа-
тынкIэ зэрыхъунур. Мамырыгъэмрэ за-
хуагъэмрэ щIэбэну хэкIуэдащ журналист 
цIэрыIуэ куэд. Абыхэм Iуэхугъуэ къра-
хьэжьахэм кърикIуэнкIэ хъуну фэбжьым 
и шынагъуэм IэщIагъэм хуаIэ лъа гъу-
ныгъэр япэ къащыфIищырт. 

ИЛЪЭС къэс дыгъэгъазэм и 15-м Урысей 
Федерацэм ягу къыщагъэкIыж цIыхубэм я 
еплъыкIэм къыщхьэщыжу хэкIуэда е гущIэ-
гъуншэу яукIа хъыбарегъащIэ IэнатIэхэм я 
лэжьакIуэхэр. Фэеплъ махуэр гъэувынымкIэ 
1991 гъэм жэрдэм къыхилъхьауэ щытащ 
Урысей Федерацэм и Журналистхэм я зэ-
гухьэныгъэм. Лэжьэгъухэм, Iыхьлыхэм, 
ныб жьэгъухэм ягу къагъэкIыж зэрыхьзэрий 
щекIуэкI щIыпIэхэми мамыр гъащIэми зи 
псэр зытахэр. 

Зи къалэныр зыгъэзащIэу хэкIуэда журна-
листхэм я фэеплъыр хъумэным ехьэлIа 
зэхыхьэ дыгъуасэ Iуащхьэмахуэ куейм хы-
хьэ Терскол жылагъуэм щекIуэкIащ. Ар 
 къы зэрагъэпэщащ Къэбэрдей-Балъкъэ -
рым и Журналистхэм я зэгухьэныгъэм 
 «КъБР-Медиа» ГКУ-мрэ Iуащхьэмахуэ 
 куейм и администрацэмрэ дэщIыгъуу. 

Терскол щагъэува фэеплъ сыным деж 
щекIуэкIа щыгъуэ пэкIум хэтащ КъБР-м и 
Журналистхэм я зэгухьэныгъэм и унафэщI 
къулыкъур зыгъэзащIэ Шаваевэ Разият, 
 Iуащхьэмахуэ куейм и администрацэм и 
 Iэтащхьэм и къуэдзэ Улимбашев Арслан, 

щэнхабзэмкIэ, егъэджэныгъэмкIэ щIына-
лъэм и управленэхэм я лIыкIуэхэр, журна-
листхэр, Лъэпкъ гвардием къулыкъу ще-
зыхьэкIхэр, школакIуэхэр, нэгъуэщIхэри. 

- Хабзэ хъуауэ илъэс къэс Терскол ды щы-
зэхуос зи къалэныр зыгъэзащIэу хэкIуэда ди 
лэжьэгъухэм я фэеплъыр тхъумэн папщIэ, - 
жиIащ Шаваевэ Разият. - Ди жагъуэ зэры-
хъунщи, абыхэм я бжыгъэм хохъуэ. Къэбэр-
дей-Балъкъэрым щыщу иужь рей илъэсхэм 
тфIэкIуэдащ Казиханов Тамерлан, Геккиев 
Казбек, КIуащ Тимур сымэ. Дунейм йохыж 
ди лэжьэгъу нэхъыжьхэри. Мы илъэсым 
 къриубыдэу коронавирус узы фэ зэрыцIа-
лэм ихьащ апхуэдэ зыбжанэ. 

Улимбашев Арслан фIыщIэ яхуищIащ 
илъэс къэс фэеплъ сыным деж къыщызэ-
хуэс журналистхэм, Iуэхугъуэр къыхэзыхьэ 
жэрдэмщIакIуэхэм. 

- Нобэ дигу къыдогъэкIыж зи къалэныр 
езыхьэкIыу хэкIуэда журналистхэр. Апхуэдэ 
дыдэу дзэм къулыкъу щызыщIэхэми зи псэр 
зыта я лэжьэгъухэм я фэеплъыр  яхъумэ. 
ЩытыкIитIри зыр адрейм къызэ рыкIэрыху 
щыIэкъым. ИкъукIэ мыхьэнэш хуэ зиIэщ 
илъэс къэс дыгъэгъэзэм и 15-м ирихьэлIэу 
къызэрагъэпэщ зэхуэсыр. Абыхэм я фэе-
плъыр тхъумэху, ахэр ди гъу сэщ, цIыхухэми 
ящыгъупщэнукъым, - захуигъэзащ пэкIум 
хэтхэм Лъэпкъ гвардием и сержант нэ-
хъыжь Куканьковэ Валентинэ. 

Фэеплъ сыным удз гъэгъахэр тралъхьа 
иужь къызэхуэсахэр дакъикъэкIэ хуэщы-
гъуащ зи къалэныр зыгъэзащIэу хэкIуэда 
журналистхэм. 

Тхыгъэри сурэтри
ЖЫЛАСЭ Замир ейщ.

Я лэжьэгъухэм я фэеплъыр яхъумэ

Журналистхэр  ягъэгушхуэ

ди зэхуэдэ къалэнщ. Сэ 
къыслъысу фIыщIэ фхуэс-
щIыну сыхуейт мы зэ пеуэм 
жыджэру фызэрыхэтам, 
абы къигъэув Iуэхугъуэм 
хуэунэтIа тхыгъэ гъэщIэ-
гъуэнхэр къызэры хэфлъ-
хьам папщIэ. Щхьэхуэу 
къыхэзгъэщынут дунейм 
темытыж фи лэжьэгъухэм 
я фэеплъыр зэрыфхъу-
мэр, псалъэр Iэщэ пап-
щIэу къищтэу цIыхум ер 
къыхуэзыхь идеологие 
бзаджэм пэщIэтахэр екIуу 
фигу къызэрывгъэкIыжар. 
Урысейм и адрей щIына-
лъэхэм яхуэдэу, ди Къэ-
бэрдей-Балъкъэрми иIэщ 
терроризмэм текIуэдахэр. 
Журналистикэр сыт щыгъ-
уи егъэпIейтей къэ ралым 
щекIуэкI политикэм, цIыху-
бэр абы зэрыхущыт щIы-
кIэм. Дапщэщи къилъы-
хъуэр пэжщи, ар зымыдэ, 
абы пэщIэувэхэр мыма-
щIэу щыIэщ. Терроризмэр 

къыхэзыхам и гупсысэр 
цIыхум я деж нихьэсын 
щхьэкIэ, зэблэж щыIэ-
къым, пэрыуэгъу къы-
хуэхъуми гущIэгъу 
 яхуищIыркъым. Абы теу-
хуауэ жыпIэмэ, фэ фи 
 къалэныр пщIэ иIэу иво-
хьэкI, фи гуащIэкIэ бза-
джагъэм фыпэщIэтщ, 
фы псэемыблэжщ, жыпIэ-
ми щыуагъэ хъунукъым», - 
жиIащ Къуэшырокъуэм.

АдэкIэ къыхигъэщащ зэ-
пеуэм къыхилъхьа Iуэху-
гъуэм дя пэкIи гулъытэ 
зэриIэнур, абы пэщIэтыну 
къыхуе зыджэ журналист 
лэжьыгъэхэм сыт щыгъуи 
щIэгъэкъуэн зэрагъуэты-
нур. «Шэч хэлъкъым, 
цIыхум и шынагъуэнша-
гъэр къызэгъэпэщыныр 
къэралы гъуэм и хьэкъхэм 
язщ. Абы къыхэкIыу, дэ 
сыт  щыгъуи гранткIэ дапы-
къуэкIынущ цIыхум и зэ-
Iузэпэщыныгъэр ипэ изы-

гъэщ жылагъуэ зэгухьэ-
ныгъэхэм, ар къыщыгъэ-
науэ, цIыху щхьэхуэхэм 
дэIэпыкъуэгъу дахуэхъу-
нущ. Фэ фщыщ дэтхэнэми 
Iэмал иIэщ террориз мэм-
рэ экстремизмэмрэ къэ-
мы гъэхъуным зэрапэщIэт 
жылагъуэ проектхэм хы-
хьэну икIи къыщыхэжа-
ныкIыну», - къыхигъэщащ 
минист рым.

Зэхьэзэхуэм щхьэхуэу я 
цIэ къыщра Iуащ цIыхухэр 
нэхъ зыгъэпIейтей, хэIу-
щIыIу щIы п хъэ жы лагъуэ 
проектхэр зи Iэдакъэ къы-
щIэкIахэр. «Щре мыIэ Iулъ-
хьэ», «Дэ ма мырыгъэм 
дри телъ хьэщ» рекламэхэр 
нэхъыфI дыдэхэм хабжащ, 
абыхэм ящIэлъ Iулъ хьэ-
мы дэ гупсысэхэм мыхьэнэ 
яIэуи къалъытащ.

Зэпеуэм хэтахэр фIыщIэ 
тхылърэ тыгъэ лъапIэхэм-
кIэ ягъэгушхуащ.

ШУРДЫМ Динэ.

Розэ и
IэпщIэлъапщIагъэ

4-нэ нап.

КъБР-м и Iэтащхьэ КIуэкIуэ Каз-
бек ди республикэм дыгъуасэ щиуб-
лащ «ХъуэпсапIэхэм я псей» уры-
сейпсо акцэр. А Iуэхугъуэм теухуа 
зэхуэсыр къыщызэIуихым, щIы-
налъэм и унафэщIым къызэхуэса-
хэм ягу къигъэкIыжащ цIыху куэд 
къы зэщIэзыубыдэ а илъэсыщIэ 
Iуэхур егъэкIуэкIыныр зи жэрдэмыр 
волонтёрхэр арауэ зэрыщытыр, УФ-
м и Президент Путин Владимири зи 
 щIалэгъуэхэм ящIа апхуэдэ гукъы-
дэжыр зэрадиIыгъар. 

КIУЭКIУЭ Казбек фIыщIэ яхуищIащ 
КъБР-м Волонтёр зэщIэхъееныгъэм 
зезыгъэужь и центрым хэтхэу, илъэс 
блэкIахэм хуэдэу, мы гъэми «Хъуэпса-
пIэхэм я псей» акцэр къызэзыгъэпэ-
щахэм. 

«ИлъэсыщIэм ирихьэлIэ а Iуэхугъуэр 
къызэгъэпэщыныр хабзэ дахэ щы-
хъуащ Къэбэрдей-Балъкъэрым. ФIы-
щIэ фхузощI къывбгъэдэкI апхуэдэ 
жэрдэм гуапэхэмрэ фхэлъ граждан 
зэхэщIыкIымрэ папщIэ. Фи дэIэпы-
къуныгъэ хуэныкъуэ цIыху куэдым 
 фахэтщ фэ. Си фIэщ мэхъу: щытыкIэ 
гугъум ихуа сабийхэм яIэрыхьэнущ 
зыщIэхъуэпса илъэсыщIэ тыгъэ гуа-
пэхэр», - жиIащ республикэм и Iэта-
щхьэм. 

«ХъуэпсапIэхэм я псейм» фIэлъ 
лъэIу тхылъ цIыкIуи 9 къыфIихащ 
КIуэ кIуэ Казбек. ИлъэсыщIэм ирихьэ-
лIэу ахэр щIохъуэпс зэрыджэгу хьэп-
шып, техникэ зэмылIэужьыгъуэ хэр, 
апхуэдэу езыхэр дэзыхьэх унэ тIыныгъэ 
елъытауэ спорт Iэмэпсы мэ хэр, сурэт 
зэращI хьэпшыпхэр, зэпкъ рыплъхьэ 
хъу джэгуалъэхэр яIэрыхьэну. 

«ХъуэпсапIэхэм я псей» къэралпсо 
акцэр ди щIыналъэм щаублэ

Республикэм и Iэтащхьэм и гъусэу 
Iуэхугъуэм хэтащ КъБР-м и Парламен-
тым и УнафэщI Егоровэ Татьянэ, 
 КъБР-м и Правительствэм и УнафэщI 
Мусуков Алий, УФ-м и Президентым          
и Аппаратым полномочнэ лIыкIуэу 
 КИФЩI-м щиIэм и федеральнэ инс-
пектор нэхъыщхьэ Мэкъуауэ Тимур, 
щIыналъэхэм щыIэ хабзэхъумэ Iэна-
тIэхэм я пашэхэр, КъБР-м и Парла-
ментым и депутатхэр, КъБР-м и Пра-

вительствэм хэтхэр, республикэм и 
щIыпIэ администрацэхэм я Iэта-
щхьэхэр. 

КъБР-м и волонтёрхэм къызэра-
гъэпэща «ХъуэпсапIэхэм я псейм» 
 сабийхэм фIалъхьа лъэIу тхылъ 
цIыкIу хэм ит хъуэпсапIэхэр ныб-
жьыщIэхэм хуэзыгъэзэщIэну хуейхэр 
акцэм фы хэтыну фыкъыхудоджэ. 

ТАМБИЙ Линэ. 

Дунейм и щытыкIэм сыт 
хуэдэу зихъуэжами, рес-
публикэм гъавэрэ джэш -
хэкIыу гектар мин 212-рэ 
мы гъэм Iуихыжащ.

АБЫ щыщу гектар мин 
51,5-р гуэдзт, мин 19,7-р 
хьэпцIийт, мини 137,3-р 
ерыскъыпхъэ нартыхут. 
МэкъумэшыщIэхэм гъэр 

Гъэр  яхуэфIащ
яхуэфIащ, гуэдз гектар 
къэс къытрахащ ику иту 
центнер 34 - 35-рэ. Ипэ ита 
илъэсым и щапхъэм тету 
гъавэгъэкIхэм мы илъэсми 
тонн 1 мелуаным нэсыр 
къытрахащ. 

Къапщтэмэ, республи-
кэм и гъавэщIапIэхэм я 
процент 70-р Джылахъстэ-
нейм хиубыдати, хозяйст-

вэхэр мэкъумэш техникэ-
хэмкIэ зыхуей хуэзэу 
 къы зэрызэгъэпэщам и 
фIыгъэкIэ, уэлбанэ кIы -         
хьи къа темыхъуэу, хэгъуэр 
пасэу зэфIагъэкIри, гъавэр 
гъэтIылъыпIэхэм щIалъхьэ-
жащ.

Гъавэ бэв псом япэу 
щыIуахыжащ Прохладнэ, 
Май тафэтес щIыналъэ -
хэм я мэкъумэш IуэхущIа-
пIэхэм.

ЛЪОСТЭН Музэ.

Жьырытэдж  шатэшхщ.

Лъэпкъ Iущыгъэ:

Зыгъэхьэзырар 
ЖЬЭКIЭМЫХЪУ 

Маринэщ.

Юбилей                                             ЗэIущIэхэр                                                                  Мэкъумэш                                                          Махуэгъэпс

Дунейм  щыхъыбархэр

Насып зыхуэфащэ

И лэжьыгъэм
арэзы къещI

ФIыкIэ  узыщыгугъщ

ЦIыхум  и  хуитыныгъэхэм  я  махуэм

«Урысей мэкъумэш 
 центр» федеральнэ Iуэху-
щIапIэм и нэIэ щIэту, 
Къэбэрдей-Балъкъэр Рес-
публикэм и къалащхьэм 
дэт «Син дика» хьэщIэщым 
ще кIуэкIащ ди къэралым 
щагъэхьэзыр жылапхъэ-
хэр гъа вэгъэкIхэм я деж 
нэхьэ сынымкIэ, щIэупщIэу 
ща Iэм хэгъэхъуэнымкIэ 
щыIэ Iэмалхэм щытепсэ-
лъыхьа щIыналъэ-зэхуаку 
зэIущIэ. 

ЗЭХУЭСЫМ и лэжьыгъэм 
хэтащ «Урысей мэкъумэш 
центр» федеральнэ Iуэху-
щIапIэм и IэщIагъэлIхэр, 
КъБР-м Мэкъумэш хозяйст-
вэмкIэ и министерствэм и 
унафэщIхэр, зытепсэлъыхьа 
Iуэхур зэгъэщIылIахэм ящы-
щу, щIэныгъэмрэ егъэджэ-
ныгъэмрэ IэнатIэхэм я па-
шэхэр, нэгъуэщIхэри. 

Республикэм мэкъумэш 
хозяйствэмкIэ и министр 
Сы жажэ Хьэсэн къызэхуэ-
сахэм фIыщIэ яхуищIащ 
Урысей Федерацэм и мэкъу-
мэш -про мышленнэ ком п-
лек сым зиужьынымкIэ щыIэ 
хэ кIы пIэхэм траухуа я семи-
нар-зэхыхьэр Къэбэрдей-
Балъкъэрым зэрыщ рагъэ-
кIуэ кIым папщIэ.

- «Урысей мэкъумэш 
центр»  федеральнэ Iуэху-
щIапIэм и республикэ къуда-
мэм къалэнышхуэхэр и пщэ 
дэлъщ къэкIыгъэхэм я жы-
лапхъэмрэ жыгыщIэу къы-
хуа гъэлъагъуэхэмрэ фIагъ и 
лъэныкъуэкIэ зыхуэдэр и 
чэзум зэхэгъэкIынымкIэ. Ап-
хуэдэу, гъэ екIуэкIым къри-
убыдэу КъБР-м жылапхъэ-
хэмкIэ и IэщIагъэлIхэм зи 
гугъу  тщIы продукцэм 
 ехьэ лIауэ къэпщытэныгъэу 
13 200-рэ ирагъэкIуэкIащ, 
гъа вэ щIапIэ щIыгум щыщу 
гектар мин 18-м я щытыкIэр 
зыхуэдэр зэхагъэкIащ. Абы 
къыдэкIуэуи дызыщыгу-
фIыкI хъуну Iуэхугъуэхэм, 
шэч  хэмылъу, ящыщщ рес-
публикэм и мэкъумэ шы-
щIэхэм ди деж щагъэхьэзыр 
жылапхъэхэр иужьрей 
илъэс хэм нэхъыбэрэ къагъэ-
сэбэп зэрыщыхъуари. Зи ма-
хуэхэр и кIэм нэблэгъа 
 илъэ сым кърикIуахэм дрип-
лъэж мэ, щхьэмыж зыщI 
къэ кIы гъэу ди деж къ ыщ    ра-
хьэлIэжащ, псори зэхэту 
тонн мин 220-м щIигъу, 
 кIэртIофу щызэщIакъуэжащ 
тонн мини 177-рэ, хадэ хэ кIыу 

Дыгъэгъазэм и 17-м и ныбжьыр 
илъэс 75-рэ ирокъу Къэбэрдей-
Балъ къэрым и жылагъуэ политик 
цIэ рыIуэ, IэщIагъэм хуэIэижь щIэ-
ны гъэлI, псэуакIуэ Iумахуэ, хьэры-
чэтыщIэ Шыхъуэстэн Борис. Лэ-
жьыгъэм, щIэныгъэм, цIыхубэ гъа-
щIэм илъэс щэ ныкъуэм щIигъу 
хуэзыгъэфэща лъэпкъылIыр рес-
публикэми абы адрыщIкIи къы-
зэрыщацIыхур унафэщI IэкIуэ-
лъакIуэущ, лэжьыгъэм и пIалъэ зы-
щIэ цIыхуущ икIи ныбжьэгъу пэ-
жущ. 

ШЫХЪУЭСТЭН Борис (Абдулхьэ-
мид) 1946 гъэм Дзэлыкъуэ щIына-
лъэм хыхьэ Сэрмакъ къуа жэм къы-
щалъхуащ. Курыт школыр дыжьын 
медалкIэ къиуха нэужь, ар щIэ-
тIысхьащ Мэзкуу дэт жырымрэ 
 гъущIхэкIхэмрэ я институтым. Абы 
илъэситIкIэ щеджа нэужь, КъБКъУ-м 
физикэмкIэ и факультетым зыкъри-
гъэдзыжащ. 

Школым илъэс зыбжанэ щылэжьа-
уэ, Шыхъуэстэныр армэм дашри, Гер-
манием щыIэу дзэм къулыкъу щи-
щIащ. Абы къикIыжа нэужь, Борис 
щылэжьащ Налшык дэт полупровод-
ник Iэмэпсымэхэм я заводым инже-
нер-технологыу, иужькIэ - инженер 
нэ хъыщхьэу. Аспирантурэр щIалэм 
къыщиухар езыр зыщеджа жырымрэ 
гъущIхэкIхэмрэ я институтырщ. Абы 
щызригъэгъуэта щIэныгъэрщ Борис и 
гуащIэдэкIым хилъхьа зэчийр къызы-
къуихыну Iэмал къезытари, и канди-
дат диссертацэр зымыгъэгувари. 

IэщIагъэмкIэ япэ лъэбакъуэхэр щи-
ча заводым зыр адрейм къыкIэлъысу 
щIалэ IэпщIэлъапщIэм щызэрихъуэ-
кIащ жэуаплыныгъэшхуэ зыпылъ Iэ-
натIэхэр: къудамэм и нэхъыжь, иужь-
кIэ - конструкторхэм я бюром и уна-
фэщI. Зэман дэкIри, Борис ягъэуващ 
IуэхущIапIэ зыбжанэу зэхэт «Элькор» 
къэрал мыхьэнэ зиIэ конструктор бю-
ром Налшык щиIэ къудамэм и уна-
фэщIу. 

А IэнатIэм Борис и IэщIагъэмрэ щIэ-
ныгъэмрэ къыщигъэлъэгъуа къудей-
къым. Теориемрэ практикэмрэ щы-
зэуIуа а щIэныгъэ-производственнэ 
ст руктурэм езыхэм къагупсысыжа 
Iэмэпсымэхэр гъащIэми щыхахьэрт, 
Iуэху щIапIэ куэдми къыщагъэщ хьэ-
пэрт. 

Къыхэгъэщыпхъэщ, инженер гу-
пым ядэлэжьэху Шыхъуэстэным и Iэ-
щIагъэлI зэчийри цIыхухэр зэгъэ-
дэIуэн Iэзагъри зэрефIэкIуар. ЩIэны-
гъэ куу зыбгъэдэлъ цIыхухэм я 
 уна фэщIу ущытыныр Iуэху къы  зэ-
рыгуэкIкъым. УнафэщIым иIэн хуейщ 
хэлъэт зыбгъэдэлъ IэщIагъэлIым и 
гукъы дэжыр зэрыдиIыгъын гукъэкI. 
Ап хуэдэ бгъэдыхьэкIэрщ цIыху зэчии-
фIэм хэлъ дэпым и хъуаскIэр къы-
зыщIэзыгъаплъэр, абы щIэныгъэм 
псалъэщIэ, IэмалыщIэ зэрыщигъэIун 
и Iэзагъыр къезыгъэутIыпщыр. 

Зи гугъу тщIа Конструкторхэм я бю-
ром (СКБ) къыщыщIагъэкI электрон, 
щIэныгъэ къэпщытэныгъэхэр зэры-
рагъэкIуэкI Iэмэпсымэхэр иужькIэ за-
водрэ фабрикэу IуэхущIапIищым тра-
гуэшэжырт. Бюром къыщIигъэкI 
хьэпшыпхэм я процент 80-р къэралым  
зыхъумэжыныгъэмкIэ и промыш-
ленностым хуэгъэпсат. А лъэхъэнэм 
къежьагъащIэ микроэлектрон Iэмал-
хэр къыщагъэщхьэпэ, щIэныгъэ-тех-
никэ ефIэкIуэныгъэм и къудамэхэм 
язу щытт бюром и лэжьыгъэр зы-
хуэунэтIар. 

Зи гугъу тщIы IуэхущIапIэхэм хуэ-
дэхэр щIэ дыдэт а зэманым, къыщIа-
гъэкI хьэпшыпхэри къэралыр зыхуэ-
ныкъуэ защIэт. Аращ «Элькор»-м 
Къэрал саугъэт къызэрыратар Iуэху 
цIы кIуу къэплъытэ щIэмыхъунур. 

Шыхъуэстэным и унафэм щIэту 
псэупIэ хозяйствэм хагъэхьащ Iэмэп-
сымэщIэ куэд. Лъэныкъуэ зэмылIэу-
жьыгъуэхэмкIэ здынэса лъагагъыр 

Пресс-конференцым 
ирагъэблэгъэнухэр 

къыхах

УФ-м и Президент Путин 
Владимир илъэс къэс ири-
гъэкIуэкI пресс-конферен-
цыр мы гъэм дыгъэгъазэм 
и 23-м къызэрагъэпэщыну 
траухуащ. 

КЪЭРАЛЫМ и пресс-сек-
ретарь Песков Дмитрий 
 зэ рыжиIамкIэ, зэIущIэр 
щекIуэкIынур Москва и Ма-
нежырщ. Абы ирагъэблэгъэ-
нущ Президентым и Адми-
нистрацэм къыхиха хъыбар-
егъащIэ IуэхущIапIэхэм я 
лIыкIуэхэр. Эпидемиологие 
щытыкIэр зэрымыщIагъуэм 
къыхэкIыу, мы гъэм ахэр 
зэрыхъунур цIыху 500-щ, 
зыщIэсыну залыр нэхъ ину 
къыхахащ, зэпэжыжьэу 
ягъэ тIысын папщIэ.

Пресс-конференцыр щра-
гъэкIуэкIыну залым щIа-
гъэхьэн папщIэ журналист-
хэм ПЦР-тестхэр щэнейрэ 
ирагъэтынущ. Ари щыщщ 
коронавирус узыфэм земы-
гъэубгъуным пыщIа Iуэху-
хэм.

«Дунейпсо 
бэджыхъыр» 

къагъэсэбэпыркъым

Лъэпкъ Зэкъуэтхэм я Зэ-
гухьэныгъэм къызэритам-
кIэ, ЩIы хъурейм щып сэу-
хэм ящыщу мелардищым 
нэблагъэм (цIыху псоми я 
процент 37-м хуэдизым) ин-
тернетыр зэи къагъэсэбэ-
пакъым. Электрозэпы щIэ-
ныгъэхэмкIэ дунейпсо 
зэгу хьэныгъэм иригъэ кIуэ-
кIа къэпщытэныгъэхэм 
къы зэрагъэлъэгъуамкIэ, а 
мелардищым щыщу про-
цент 95-р щыпсэур зы-
зыужь къэралхэрщ. 

ИНТЕРНЕТЫМ пыщIахэм 
я бжыгъэм хэхъуащ иужьрей 
илъэситIым - 2019 гъэм ири-
хьэлIэу «дунейпсо бэджы-
хъыр» къэзыгъэсэбэпу 
щытар цIыху меларди 4,1-
мэ, 2021 гъэм ахэр меларди 
4,9-м нэсащ. Абы и щхьэусы-
гъуэу къалъытэр коронави-
рус узыфэ зэрыцIалэм зэры-
зиубгъуам зригъэува щы-
тыкIэрщ - хуиту зэхыхьэну 
цIыхухэм Iэмал зэрамыIэрщ, 
еджапIэхэр зэхуащIу щIэны-
гъэр зэпэIэщIэу щIэблэм 
иратын хуей зэрыхъуарщ, 
банкхэри онлайн мардэм 
зэрытехьарщ.

къигъэлъагъуэу, Шыхъуэстэным 
 утыку кърихьащ щыхьэт тхылъ 20, и 
Iэдакъэ къыщIэкIащ 90-м щIигъу 
щIэныгъэ лэжьыгъэрэ зы тхылърэ. 

«Элькор» бюром щызэтриубла лэ-
жьыгъэр Шыхъуэстэным и доктор 
диссертацэм лъабжьэ хуэхъуащ. 1995 
гъэм абы ехъулIэныгъэкIэ и лэжьы-
гъэр щыпхигъэкIащ Мэзкуу дэт «Пуль-
сар» щIэныгъэ-къэхутакIуэ инсти-
тутым. 

 А илъэс дыдэм Шыхъуэстэн Борис 
хъуащ Урысейм и инженер академи-
емрэ ЩIыуэпсым епха щIэныгъэхэм я 
академиемрэ я академик. Абы 
хэлъхьэжыпхъэщ ЗэпыщIэныгъэхэм я 
дунейпсо академиери. Шыхъуэстэн 
Борис зэрехьэ «Урысейм щIыхь зиIэ и 
инженер» цIэ лъапIэр. 1993 гъэм ще-
гъэжьауэ ар КъБКъУ-м микроэлек-
троникэмкIэ кафедрэм и профес-
сорщ. 

1990 гъэхэм КIуэкIуэ Валерэ рес-
публикэм и Правительствэр щызэри-
гъэпэщым, Шыхъуэстэн Борис Про-
мышленностым, транспортым, зэпы-
щIэныгъэхэмрэ энергетикэмкIэ ми-
нист ру абы хигъэхьащ. Дэбгъуэн 
щымыIэу ирихьэкIащ Борис а Iэна-
тIэри. ГъэщIэгъуэнт укIэлъыплъыну 
игъащIэм къэрал къулыкъущIэу щы-
мыта щIэныгъэлIыр и къалэнхэм 
зэрыбгъэдэтым. 

Дэ куэдрэ ди нэгу щIэкIащ IэщIа-
гъэлI лъэрызехьэхэм къулыкъу зе-
хьэкIи цIыху зэгъэдэIуэкIи ямыщIэу, 
зыгъэувахэр къазэрыщыгугъам щы-
темыхуэ. Шыхъуэстэныр абыхэм 
ящыщтэкъым. Уеблэмэ зи гугъу тщIа 
министерствэм и лэжьыгъэр Шы-
хъуэстэн Борис и пщэ къыщыдэхуар 
зэманым я нэхъ гугъухэрщ. Заводхэр, 
фабрикэхэр щылъэлъэж лъэхъэнэрат 
ар, цIыхухэр лэжьапIэншэу къанэу. 

ИтIани, министрыщIэр и къару 
емыблэжу IэнатIэм бгъэдэтащ. Борис 
и гуащIэр хилъхьэрт къэралышхуэр 
зы дэмыIэпыкъуж IуэхущIапIэхэр къы-
зэтригъэнэным. 

1996 гъэм Шыхъустэн Борис ягъэу-
ващ КъБР-м и мылъкур зегъэкIуэным-
кIэ комитетым и унафэщIу. Къэра-
лым и ахъшэкIэ лажьэу щыта завод-
фабрикэхэр уней IуэхущIапIэ ищIы-
нырт абы къыпэщылъ къалэнхэм я 
нэхъыщхьэр, а лъэныкъуэмкIэ чэн-
джэщ къозытыни узыдэплъеини гъуэ-
тыгъуейуэ. А IэнатIэри зэры хуэ-
фэщэну ирихьэкIащ Шыхъуэстэным. 

ЖыпIэнурамэ, къулыкъущIэу Борис 
зэрылэжьар илъэсих къудейщ. Ауэ 
ахэр хиубыдащ республикэр цIыху 
зэпIэзэрыт, IэщIагъэлI губзыгъэ щы-
хуэныкъуэ лъэхъэнэм икIи Борис и 
пщэрылъыр екIурэ ещхьу игъэзэ-
щIащ. Аращ абы «Илъэс куэдкIэ 
промышленностым зэрыхуэлэжьам-
рэ унафэщI Iэзагъ зэрыхэлъымрэ па-
пщIэ» ЩIыхь тхылъ къыщIратар. 

Правительствэм щыхэта илъэсхэр 
игу къыщигъэкIыжкIэ, Борис жеIэ 
лэжьыгъэм дихьэхыщэу зэрыщы мы-
тар: нэгъуэщI зэхэтыкIэ, нэгъуэщI 

 Iуэ ху зехьэкIэ. Псом нэхърэ нэхъ 
 гугъур Iуэхур зэриухынур уэ уи закъуэ 
зэ ромылъытарт. Арати, 1998 гъэм 
«псэ зыIут IэнатIэ» къызэрыхуагъэ-
лъа гъуэу,  ар уващ «Къэбэрдей-Балъ-
къэр телекоммуникацэхэр» IуэхущIа-
пIэм и генеральнэ директору. 2002 
гъэм щегъэжьауэ - «Ипщэ телеком-
муникацэ IуэхущIапIэ»-м и уна фэ-
щIым и къуэдзэу лэжьащ. 

 Лэжьыгъэшхуэ епхат «Каббалкте-
леком» IуэхущIапIэм. Ауэ абы щри-
хьэкIа илъэсхэм игу хэхъуэу топ-
сэлъыхьыж Шыхъуэстэныр. И гуа-
щIэри хэкIуэдакъым: ар лэжьэху, рес-
публикэм зыщаубгъуащ бжыгъэхэр 
зи тегъэщIапIэ Iэмыпсымэу дуней 
псом щызекIуэхэм. ЯпэщIыкIэ GSM 
зэпыщIэныгъэхэр, абы и ужьым иту – 
Мегафон, Билайн, МТС, къинэ мыщI 
федеральнэ къудамэхэр. 

А IэнатIэм къыщигъэлъэгъуа ехъу-
лIэныгъэхэм папщIэ Шыхъуэстэн Бо-
рис къыхуагъэфэщащ «КъБР-м цIы-
хубэр зыхуей хуэгъэзэнымкIэ щIыхь 
зиIэ и лэжьакIуэ» цIэ лъапIэр. И ныб-
жьыр илъэс 62-рэ ирикъуху, Борис а 
IэнатIэр иIыгъащ. 

Шыхъустэн Борис зэи жылагъуэ 
гъа щIэм пэIэщIэу щытакъым, иджып-
стуи республикэм щекIуэкI гъащIэм и 
гулъытэр хуэжыджэрщ. Псом хуэ-
мыдэу абы къыфIэIуэхущ КъБР-м, 
АР-м, КъШР-м я зэпы щIэныгъэхэр 
егъэфIэкIуэн зэрыхуейр. Ар КъБР-м и 
Парламентым и ещанэ зэхуэсым и де-
путатщ. Тхьэмадэм фIэфIщ тхыдэм 
теухуа, цIыхум хьэл-щэн дахэ хэлъын 
зэрыхуейр къэзыгъэлъагъуэ тхылъхэр 
дунейм къытригъэхьэну. Псалъэм па-
пщIэ, Борис и ахъшэкIэ къыдигъэкIащ 
МэшбащIэ Исхьэкъ и тхылъхэм ящыщ 
куэд, мызэ-мытIэу Гуманитар къэху-
тэныгъэхэмкIэ институтым къыщы-
дэкI тхылъхэми мылъкукIэ защIигъэ-
къуащ, мы тхыгъэр зи IэдакъэщIэкIри 
яхэту, абы щхьэкIэ фIыщIэшхуэ ху-
дощI. 

Адыгэ дунейм къыщыхъухэр, ады-
гэбзэм, тхыдэм я Iуэху зыIутыр – ахэ-
ращ нобэ Шыхъуэстэным и зэманри и 
гулъытэри зытекIуадэр. Апхуэдэ цIы-
хухэр зэман зэIумыбзхэм деж, езыхэр 
хуэмейми, щхьэхуимыту цIыхухэм я 
пашэ мэхъу. Аращ Борис пенсэм 
тIысыжри зыри къызыфIэмыIуэхуж 
хъуащ хужыпIэ щIэмыхъур. Уи нэгу 
къыпхущIэгъэхьэххэркъым абы 
мыпIащIэу паркым къыщикIухьу, 
апхуэдизкIэ иджыри и гулъытэр 
жанщ, езыри хущIэмыхьэщи. 

Унэхъыжьынри къалэнщ. Борис Iэ-
щIэкIынукъым зыгуэр хабзэм щебэ-
къуа зы нэплъэгъуэ, и хъуреягъыр 
чэнджэщкIэ зыщыгугъри аращ. 

Унагъуэм и гугъу пщIымэ, а лъэны-
къуэмкIи иIэщ Борис зыщIигъэщIэ-
гъуэн. АдыгэлIым унагъуэ дахэ 
 иухуащ. Борисрэ абы и жьэгу пащхьэр 
зыхъу мэ Жаннэрэ илъэс 50-м нэсауэ 
къызэдогъуэгурыкIуэ. Унэгуащэ зэкIэ-
лъы кIуэ дыдэкIэ уеджэну зыхуэфащэ 
Жан нэ и Iэгу и Iэнэщ зыхужаIэм хуэ-
дэу, игури и унэбжэри сыт щыгъуи 
благъэхэмрэ хьэщIэхэмрэ яхузэIу-
хащ. 

Борис и къуэ Муратщ ди республи-
кэм щызекIуэ Билайн телефон гъуэ-
гур зыгъэлажьэр, езыри пщIэ зиIэ 
хьэ рычэтыщIэщ. Япхъу Мадинэ Мэ-
рэтыкъуэхэ я нысэщ. Медицинэ щIэ-
ныгъэхэм я кандидат хъуа хъыджэб-
зыр Урысейм медицинэмкIэ и щIэны-
гъэ-къэхутакIуэ университетым и до-
центщ, ар щолажьэ Пироговым и цIэр 
зезыхьэ, Унагъуэмрэ сабий зэгъэ-
гъуэтынымкIэ центрым и дохутыру. 

НэхъыжьыфI зиIэ нэхъыщIэфIи 
иIэщ, жыхуаIэращ. 

ХЪУЭТКЪУЭ Самир, 
тхыдэ щIэныгъэхэм я доктор, КIэра-
шэ Тембот и цIэр зезыхьэ Гуманитар 

щIэныгъэхэмкIэ Адыгей щIэныгъэ-
къэхутакIуэ институтым и 

щIэныгъэрылажьэ нэхъыщхьэ 
КЪУДЕЙ Владимир, журналист. 

Дыгъэгъазэм и 10-р ЦIыхум и 
хуитыныгъэхэм я дунейпсо ма-
хуэщ. Абы ирихьэлIэу Къэбэр-
дей-Балъкъэр къэрал универси-
тетым щекIуэкIащ «ЦIыхум и 
 хуитыныгъэр къызэгъэпэщы-
ным ехьэлIа Iуэхугъуэхэр» зэIу-
щIэр. Абы хэтхэм КъБКъУ-м и 
ректор Алътуд Юрэ зэрызахуи-
гъазэм къыхигъэщащ 1948 гъэм 
ООН-м и Ассамб лее Нэхъыщ-
хьэм цIы хум и хуитыныгъэхэм-
кIэ дунейпсо декларацэр къищ-
тауэ зэ рыщытар, а декларацэм 
къы щыгъэлъэгъуахэр дэтхэнэ-
ми  къы зэрыдэхьэлIар. «Ара щи, 
кон  ференцыр игъуэу къы зо-
лъытэ, къыщыгъэнэIуа Iуэ ху-
гъуэхэри гупсысэ зы хэлъщ», - 
жиIащ абы. 

ЦIЫХУМ и хуитыныгъэхэмкIэ 
упол номоченнэу КъБР-м щыIэ 
Зумакулов Борис зэIущIэр 
къызэзыгъэпэщахэм фIыщIэ 
яхуи щIащ. И гуапэу къыхигъэ-
щащ студентхэри абы къы-
зэрырагъэблэгъар. 

Илъэс 15 хъуауэ мы IэнатIэм пэ-
рытщ Зумакуловыр. Гукъеуэ яIэу 
зыкъыхуэзыгъэзахэр мащIэ-
къым. Суд унафэмкIэ мы арэ-
зыхэр, псэупIэ-коммунальнэ 
Iуэхутхьэбзэм щIат уасэхэр 
зэрафIэкуэдыр, егъэджэныгъэр, 
узыншагъэр хъумэныр, пенсэ 

тонн мин 350-рэ, пхъэщ хьэ-
мыщхьэу къыщыпачащ 
тонн 535-рэ, - щыжиIащ и 
пэублэ псалъэм Сыжажэ 
Хьэсэн. 

АдэкIэ псалъэ иратащ 
«Урысей мэкъумэш центр» 
фе деральнэ IуэхущIапIэм и 
щIы налъэ къудамэм и уна-
фэщI Куржы Хьэсэнбий. 

- Куэд щыгъуазэщ гибрид 
нартыхум и жылэу ди къэра-
лым щагъэхьэзырымкIэ 
Къэ бэрдей-Балъкъэрыр япэ 
зэритым. Жылапхъэу ди 
деж щыдгъэхьэзырыр къэ-
зы щэхур УФ-м и щIыналъэ 
зэмылIэужьыгъуэхэм я за-
къуэкъым, атIэ, апхуэдэхэм 
Урысейм къедза гъунэгъу 
къэралхэми я деж щIэупщIэ 
щаIэщ. Мы лъэхъэнэр къэт-
щтэнщи, республикэм и 
 мэкъумэш хозяйствэм егъэ-
щIылIа щIыгум, псори зэхэ-
ту, гектар мин 711-рэ къы-
зэщIаубыдэ. Абыхэм ящыщу 
гектар мин 277,5-р гъавэ 
щIапIэщ, гектар мин 56,3-р 
мэкъупIэщ, хъупIэхэм гектар 
мин 268-м зыщаубгъуащ. 
Республикэм нартыху жыла-
пхъэр щызыгъэхьэзырхэм 
ящыщщ «Гибрид СК», «Аг-
рохимия», «Элеватор» ООО-
хэр, Урысейм ЩIэныгъэхэм-
кIэ и академием и Къэбэр-
дей-Балъкъэр къудамэм и 
щIэныгъэ центрыр, нэ-

гъуэщIхэри, - къыхигъэщащ 
Куржым. 

Зэхыхьэм хэтахэм упщIэ 
зэмылIэужьыгъуэхэмкIэ зы-
хуагъэзащ къэпсэлъахэм. 
Абыхэм жэуап езытыжахэм 
ящыщщ зэхуэсыр езы-
гъэкIуэкIа, «Урысей мэкъу-
мэш центр» федеральнэ 
IуэхущIапIэм и унафэщI 
 Малько Александр. 

- Ди къэралым и щIына-
лъэ зэмылIэужьыгъуэу гъа-
вэ щIапIэ зиIэхэм ща-
гъэхьэзыр жылапхъэхэр, 
къыщагъэкI жыгыщIэхэр, 
къэ кIыгъэм зэреIэзэ хущ-
хъуэу щызэхалъхьэхэр хуэ-
ныкъуэхэм нэгъуэщI къэрал-
хэм я деж къредмыгъэшу 
яIэрыдгъэхьэныр, жытIа 
псоми къадэкIуэу, бюдже-
тым къыхэмыкIа хэхъуэ ди-
IэнымкIи хэкIыпIэфIщ. А 
лъэныкъуэмкIэ 2021 гъэм и 
мазибгъум кърикIуам дрип-
лъэжмэ, ефIэкIуэныгъэу 
ды зыщыгуфIыкIхэр диIэ 
пэтми, тлъэкIыну щытам 
елъытауэ ахэр, ипэжыпIэкIэ, 
иджыри мащIэIуэщ. Дэ, да-
уи, дрателъхьэкъым, ди жы-
лэхэм ящыщу я нэхъ 
мыхьэнэншэхэри къэдвгъэ-
гъэсэбэп жызыIэу, нэгъуэщI 
къэралхэм зыри къред-
гъэшын хуэмейуэ зыукъуэ-
дийхэм. Мы зэIущIэм зи 
 гугъу щытщIыр, зэры-

гурыIуэгъуэщи, жылэ нэ-
хъыфIхэм ящыщу гъунэжу 
диIэхэрщ. Ауэ щыхъукIи, 
егупсысыпхъэщ: «Сыт ап-
хуэ дэхэм ди мэкъумэ шы-
щIэхэм я деж щIэупщIэ щIы-
щамыIэр?» жы тIэу. Сызэре-
плъымкIэ, ди деж щыд-
гъэхьэзыр жы лэхэм я 
фIа гъым куэдыр зэ рыщы-
мыгъуазэрщ, а Iуэхум теухуа 
хъыбархэр зэбгрызыхын 
цIыхухэр (менеджерхэр) зэ-
рыт хуримыкъум къы хэкIыу. 
Апхуэдэ зэ кIэ лъымы кIуа-
гъэм, Iэмал гуэр къыхуэд-
мыгупсысмэ, ды зыхуи шэн-
кIэ хъунур аращи, жылэщIэ-
хэр зэхэзылъхьэ, къэзыгъэкI 
селекционерхэм щIэлэжьэн 
гукъыдэжи, ахъ шэ къэкIуа-
пIи ямыIэжу къы зэры нэ-
нурщ. Аращи, «Урысей 
 мэкъумэш центр» феде-
раль нэ IуэхущIапIэми, къы-
дэдза къудамэхэми щы ла-
жьэхэр дыхущIэкъупхъэщ зи 
ехъулIэныгъэхэр нэры-
лъагъу IэщIагъэлIхэм я 
Iуэхур адэ кIи зэрыдгъэ кIуэ-
тэнум хуэгъэпса Iэмалхэр 
зэхэгъэувэным. 

ЗэIущIэм хэтахэр а махуэм 
щыIащ Бахъсэн къалэ дэт 
«Гибрид СК» ООО-м, ди къэ-
ралым нартыху жылэ къы-
щыщIэзыгъэкIыу щыIэ Iуэху-
щIапIэхэм я нэхъ пажэм. 

КЪУМАХУЭ Аслъэн.

Дыгъэгъазэм и 16, 
махуэку

1890 гъэм къалъхуащ Мы-
сырым нэгъуэщI къэрал 
IуэхухэмкIэ и министру, пре-
мьер-министру щыта Мэхь-
муд (Хьэхъу) Февзи.

1916 гъэм къалъхуащ тха-
кIуэ, драматург, щIэныгъэлI, 
УФ-м гъуазджэхэмкIэ щIыхь 
зиIэ и лэжьакIуэ Шортэн Ас-
кэрбий.

1967 гъэм къалъхуащ 
 КъБР-м щIыхь зиIэ и артист-
кэ Кушмэзокъуэ Iэсият.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уфауэ 
щыщытынущ. Хуабэр ма-
хуэм градуси 9 - 10, жэщым 
градуси 3 - 4 щыхъунущ.

Дыгъэгъазэм и 17, 
мэрем 

Урысейм IэщэкIэ Зэ щIэу-
зэда и Къарухэм стратегие 
мыхьэнэ зиIэ я ракетэд-
зэхэм я махуэщ. Ракетэ-
дзэхэр къызэгъэпэщыным 
теухуа унафэр СССР-м и 
Правительствэм 1959 гъэм 
дыгъэгъазэм и 17-м къы ди-
гъэкIауэ щытащ, РВСН-м и 
махуэр ягъэлъапIэ 2006 
гъэм къыщыщIэдзауэ.

Урысейм и Къэрал фель-
дъегер къулыкъум и лэжьа-
кIуэхэм я махуэщ. Урысей 
император Павел Езанэм 
къэрал унафэр 1796 гъэм   
IэщIыхьа нэужь ищIа япэ 
унафэхэм ящыщщ фельдъ-
егер IэнатIэр къызэгъэщы-
ным теухуауэ а гъэм дыгъэ-
гъазэм и 17-м Iэ зы щIи дзар.

1902 гъэм къалъхуащ Нор-
вегием щыщ щIэныгъэлI, 
Кавказым щыпсэу лъэпкъ-
хэм я бзэхэр зыджу щыта 
Фогт Ганс.

1936 гъэм къалъхуащ 
къэрал лэжьакIуэ, адыгэхэм 
я деж печатым зэрызыщи-
ужьам и къэхутакIуэ, УФ-м 
щэнхабзэмкIэ щIыхь зиIэ и 
лэжьакIуэ, АР-м щIыхь зиIэ и 
журналист ХъуакIуэ Заур.

1946 гъэм къалъхуащ тех-
никэ щIэныгъэхэм я доктор, 
профессор, РАЕН-м и ака-
демик, къэрал лэжьакIуэ 
Шыхъуэстэн Абдулхьэмид.

1970 гъэм къалъхуащ уэрэ-
джыIакIуэ цIэрыIуэ,  КъБР-м, 
Адыгейм, КъШР-м, Ингу-
шым, Осетие Ищхъэрэ - 
Ала нием я цIыхубэ артист 
Нэ хущ Чэрим.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уфауэ 
щыщытынущ. Хуабэр ма-
хуэм градуси 6 - 7, жэщым 
градуси 2 - 3 щыхъунущ.

Iуэхур - куэд мэхъу цIыхур зы-
гъэпIейтейр. 

Зумакуловыр къеджащ цIыхум 
и хуитыныгъэхэмкIэ УФ-м и упол-
номоченнэ Москальковэ Татьянэ 
Закъызэрыхуигъазэм. Абы и пса-
лъэхэм къахощ конференцым 
Iуэхугъуэ пыухыкIахэм щытеп сэ-
лъыхьыну, адэкIэ зэрыгъуэзэну 
Iэмалхэр щагъэбелджылыну, нэ-
гъуэщI щIыналъэхэми щапхъэ 
яхуэхъуну зэрыгугъэр. 

Сабийм и хуитыныгъэхэмкIэ 
 КъБР-м и уполномоченнэ Лъынэ 
Светланэ илъэси 10 хъуауэ щыIэ я 
IуэхущIапIэм и лэжьыгъэм тепсэ-
лъыхьащ, нэхъ зыгъэгузавэм 
къы теувыIащ. 

- Сабийм и хуитыныгъэхэм теу-
хуа декларацэм къыхощ цIыхухэм 
нэхъыфI дыдэу яIэр ныбжьыщIэм 
лъагъэсын хуейуэ. Ар зыхуей 
хуэзэныр куэдкIэ елъытащ къы-
щыхъу унагъуэм и щытыкIэм. Ди 
жагъуэ зэрыхъущи, долъагъу 
иджырей зэманым абы и мы-
хьэнэр хуэфэщэну къызэрамы-
лъытэжыр. Унагъуэ зыухуэхэм я 
зэхуэдитIым нэхърэ нэхъыбэр зы 
илъэсым къриубыдэу зэбгъэдо-

кIыж. Дэтхэнэ сабийми лъысын 
хуейщ адэми анэми я гулъытэ. 
Арами, нобэ зи адэр дэфтэрхэм 
къыщымыгъэлъэгъуа сабийхэр 
куэд мэхъу. ЛIэщIы гъуэкIэрэ яп-
сыхьа хабзэ дахэхэр щытепщэу 
щыта ди республикэр къыпхуэ-
цIыхужыркъым. Дэнэ щы Iэ уна-
гъуэр лъапIэныгъэшхуэу къыща-
лъытэу щыта зэманыр?! - жиIащ 
абы. 

УФ-м и УФСИН-м КъБР-м 
щиIэ и IуэхущIапIэм и 
унафэщIым и   къуэдзэ Текаевэ 
Ритэ лъэ хъуэ щым исхэм я хуи-

тыныгъэхэр  хъу ма  зэрыхъум, 
абыхэм ягъуэт Iуэхутхьэбзэхэм 
тепсэлъыхьащ. 

Тезыр зыпшынхэм я узынша-
гъэм кIэлъыплъыным, егъэджэ-
ным, лэжьыгъэ IэнатIэ пэрыгъэу-
вэным теухуауэ зэпымыууэ дэIэ-
пыкъуныгъэ зэрагъуэтыр жиIащ 
абы. Къыхигъэщащ лъэхъуэщым 
исхэм мы зэманым ета узыфэ 
зэрыцIалэм зэрыпэщIэт вакцинэр 
зэрыхрагъэIуар. 

Философие щIэныгъэхэм я док-
тор, профессор Хъубий Башир 
ЦIыхум и хуитыныгъэхэм я ду-

нейпсо декларацэмрэ УФ-м и 
Конс титуцэмрэ зэригъапщэу 
къэп сэлъащ. 

- ЦIыхум и хуитыныгъэхэм я ма-
хуэ зэрагъэувам къикIыркъым а 
зы махуэм фIэкIа абы хуитыныгъэ 
имыIэу. Мы махуэм щIэныгъэ 
мыхьэнэ хэлъхьэн хуейуэ къы-
щIэкIынущ, псалъэм папщIэ, 
илъэ  сым къриубыдэу и IуэхукIэ 
зыхунэсахэр къызэщIэкъуэ жы-
ныр, - къыхигъэщащ абы. 

Къэбэрдей-Балъкъэрым хаб-
зэм теухуауэ пщIэншэу щызэфIах 
юрист Iуэхутхьэбзэхэм къытеу-
выIащ КъБР-м и Парламентым и 
Аппаратым и унафэщIым и къуэ-
дзэ, Правовой управленэм и уна-
фэщI Хьэмыкъуэ Аслъэн.

Зэхуэсым хэтахэм къыхагъэ-
щащ цIыхум и хуитыныгъэхэм теу-
хуауэ къаIэта Iуэхугъуэхэм тепсэ-
лъыхьа къудей мыхъуу, абыхэм 
икIи иригъуэзэн зэрыхуейр.

- Ди зэIущIэм и къалэныр 
 игъэзэщIауэ къызолъытэ. ЦIыхум 
и хуитыныгъэхэр лъэныкъуэ псом-
кIи къыщыдгъэлъэгъуащ. Къэп-
сэлъахэм студентхэр зэредэIуари 
щхьэпэщ, - жиIащ ар езы-
гъэкIуэкIа, тхыдэ щIэныгъэхэм я 
кандидат,  КъБКъУ-м и Социаль-
но-гуманитар институтым и уна-
фэщI Тэмазэ Муслъим. 

ГУГЪУЭТ Заремэ.

Къэрал къулыкъущIа-
пIэхэм Интернетым и со-
циальнэ напэкIуэцIхэм 
щра гъэкIуэкI лэжьыгъэм-
кIэ мазэ кIуам бжьыпэр 
иубыдащ КъБР-м Узынша-
гъэр хъумэнымкIэ и ми-
нистерствэм.

ИНТЕРНЕТЫР къагъэ сэ-
бэпу цIыхухэм ведомст-
вэхэм зэрызыхуагъазэ уп-
щIэ хэм рэ тхьэусыхафэ-
хэмрэ къы зэрыпэджэжыр 
мазэ къэс кIэ къепщытэ 
ЩIыналъэм и Iуэхухэр зе-
гъэкIуэнымкIэ центрым. 
Апхуэдэу щэкIуэгъуэ мазэм 
жыджэру а Iуэхум ехъулIащ 
КъБР-м Узыншагъэр 
хъумэ нымкIэ и министерст-

вэр, абы къыкIэлъокIуэ 
Лэжьыгъэм рэ социальнэ 
дэIэпыкъуныгъэмкIэ ми-
нистерствэр, ещанэ увы-
пIэр иубыдащ Транспор-
тымрэ гъуэгу хозяйствэм-
кIэ ведомствэм.

Къэрал къулыкъущIа-
пIэхэм я лэжьыгъэр Iуэху-
гъуэ зыбжанэкIэ къапщытэ: 
ират жэуапыр зыхуэдэмкIэ, 
упщIэм ику иту къызэ ры-
пэджэж зэманымкIэ, со-
циальнэ напэкIуэцIхэр зэ-
рызэ рагъакIуэм и фIа-
гъымкIэ.

ЩIыналъэм и Iуэхухэр зе-
гъэкIуэнымкIэ центрыр зи 
IуэхущIафэ кIэлъып лъы-
фыр «Инцидент Менедж-
мент» Iэмалыр зи лэжьы-
гъэм къыщызыгъэсэбэп 
гъэ  зэщIакIуэ властым и 
щIыналъэ органхэмрэ щIы-
пIэ самоуправленэхэмрэщ. 

ЩХЬЭЩЭМЫЩI Изэ. 

Щхьэж и
газетыр и
унэм хуахь

«Сыт газетым Iэ щIытумыдзэр?» - 
 жы пIэу, иджыпсту уэрамым кърикIуэ 
псоми захуэбгъазэмэ, жэуапу зэхэпхы-
ну псори зэкIуэлIэжынур зыми ахъшэ 
хы фIидзэну зэрыхуэмейрщ. Языны-
къуэ хэм интернет зэрыщыIэр щхьэусы-
гъуэ ящIынущ, адрейхэм - тедзапщIэм 
зэ рыхэхъуар уигу къагъэкIыжынущ, 
ауэ пщIым ящыщу бгъум «къытхуахьы-
нукъыми» къызэрыбжаIэнум шэч къы-
тумыхьэ. Ауэ щыхъукIэ, тхылъымпIэкIэ 
тедзахэм я пщIэр зэрыдэуеижым къе-
гъэлъагъуэ цIыхухэм интернетми я гур 
къызэриуIар. 

ГАЗЕТХЭР кIуэдыжыр пэж? Ар щIэх 
къэмыхъуну Iуэхущ, сыт щхьэкIэ жыпIэмэ, 
цIыхум дунейм щекIуэкIыр зригъэщIэ-
ныгу зыщIыр гупсэхугъуэ и гум зэрилъщ, 
дзыхь зыхуищI журналистым е къулыкъу-
щIэм и Iуэху еплъыкIэм зэрыпэплъэрщ, 
ахэр псэлъэгъу хуэдэу и гъащIэм зэры-
хэтырщ. 

Японием махуэ къэс къыщыдэкI газет-
хэм я бжыгъэр мелуан 55-м зэрынохьэс. 
ЦIы ху 1000-м хуэзэу къэралым газет  600-м 
нэс къыщыдокI махуэ къэс. Дигу тхуи-
убыдэну пIэрэ абыхэм ящыщ газетитхум я 
цIэхэр: «Ёмиури симбун», «Асахи сим-
бун», «Майнити симбун», «Нихон кэйдзай 
симбун», «Санкэй симбун». Тхури дуней 
псом щIэупщIэ нэхъ щызиIэ газетипщIым 
хеубыдэ. Япэреищыр пщэдджыжьми 
пщыхьэщхьэми къыдокI. Пщэдджыжьым 
- нэкIубгъуэ 24-рэ хъууэ, пщыхьэщхьэм 
нэкIубгъуэ 8 - 16. Зи цIэ къитIуа газетит ху-
ри «щхьэж и газетыр - и унэм» хабзэм тету 
мэлажьэ, нэгъуэщIу жыпIэмэ, газетыр 
тезыдзам ар Iэрыхьэ къудейкъым, атIэ 
махуэ къэс, иныкъуэхэр - махуэм тIэу и 
унэм хуахь. Апхуэдэ щIыкIэу а тхум къэра-
лым газету къыщыдэкIым я процент 53-р 
яIыгъщ. Пщэдджыжь къэс зи бжыгъэр 
мелуани 10-м нызэрыхьэс япэ ититIыр - 
«Ёмиури симбун», «Асахи симбун» газет-
хэр  Токио, Осакэ хуэдэ къалэшхуэмрэ 
абы хэм я Iэгъуэблагъэхэмрэ нэхъ щызэб-
грах. 

Дауэ электрон Iэмалхэм зыщиубгъу 
лъэхъэнэм япон газетхэм, къызэтена къу-
дей мыхъуу, нэхъри заубгъуну Iэмал къы-
зэрагъуэтар? Абы и жэуапыр жытIакIэщ - 
газетыр унэм къыпхуахь. 

ЯпэщIыкIэ газет псори тыкуэнхэм ща-
щэу щытащ. Ауэ адрейхэм я пэ къихуэу, 
«Токё нити-нити симбун» газетым къиуб-
лащ и къыдэкIыгъуэхэр щIэджыкIакIуэ 
къэс и унэм хуихьу. А щапхъэр зэуэ адрей 
газетхэми къапхъуэтащ. 1903 гъэм «Хоти 
сибмун» газетым езым и закъуэ игъэ-
лажьэу газетхэр зэбгрызыш IуэхущIапIэ 
къызэригъэпэщащ. ГъэщIэгъуэну Iуэхум 

Токио щекIуэкIа Олимп джэгухэр 
щы зэхуащIыжа махуэшхуэм Урысейм 
икIа гупым я ныпыр, игъащIэм къэмы-
хъуауэ, IэщIалъхьауэ щытащ Кав-
казым щыщ щIалэм - бэнэкIэ хуитым-
кIэ чемпион Садулаев Абдулрашид.

 
ТIЭУНЕЙРЭ Олимп джэгухэм, тхуэней-

рэ дунейпсо зэхьэзэхуэхэм текIуэныгъэр 
къыщызыхьа авар щIалэм иджыблагъэ 
спортым и гъунэм икI щхьэусыгъуэкIэ 
цIыхубэ гулъытэр зришэлIащ. Дыгъэгъа-
зэм и 5-м щегъэжьауэ тхьэмахуэм 
 щIигъукIэ Абдулрашид Дагъыстэным 
щигъэхьэщIащ Токио щекIуэкIа Олимп 
джэгухэми, иужькIэ Ослэ щызэхэта ду-
нейпсо чемпионатми хьэрхуэрэгъу къы-
щыхуэхъуу зытекIуа американ бэнакIуэ 
Снайдер Кайл. «Абдулрашид зэрыбэ-
накIуэ лъэ щыр згъэунэхуат сэ, ауэ, къы-
зэ рыщIэ кIымкIэ, абы и бысым Iэзагъыр 
нэхъ иныжщ», - жеIэ бгырыс щIакIуэри 
хъуры фэ пыIэри зэкIу щIалэ сырыхум. 
«Лезгинкэ укъафэу зыщебгъэсар дэ-
нэ?», - йоупщI  Снайдер дзыгъуэм гъуанэ 
дихьа къэ зымыгъанэ журналистхэр. - 
Зыгуэ рым уигъэщIа бгырыс къэфэкIэ?» 
«Хьэ уэ, адрейхэр къызэрыфэм сеплъурэ 
зыгуэру зэхуэзгъэхъуауэ аращ», - мэд ы-
хьэшх щIалэ нэфIэгуфIэр. 

Американ бэнакIуэм куэд щIауэ и нэ 
къы хуикIырт Садулаевыр къыщыхъуа 
щIыпIэр зригъэлъагъуну, дагъыстэн бэ-
накIуэхэр зэрагъасэ спортзалхэм зы-
щиплъыхьыну. Хьэл зэпIэзэрыт къызы-
къуэзыха хьэщIэм и фIэщу игъэщIагъуэрт  
бысымхэм ядилъагъу псори. ЕтIуанэ 
 гъуэгу къыщыкIуэкIэ, и щхьэгъусэр 
 къыздишэну жеIэ - дагъыстэн шхыны-
гъуэ хэр ипщэфIу зригъэсэн папщIэ. «Уэ 
Абдулрашид ебгъэблэгъэну уи мурад-
къэ?» - жаIэу еупщIахэм къарита жэуа-
при гъэ щIэ гъуэнщ: «Абы имылъэгъуа 
схуегъэ лъагъуну си фIэщ хъуркъым, ауэ 
зыгуэр сигу къэкIащи, иужькIэ къэф-
щIэнщ». 

Кавказым хьэщIэхэр и щыпэлъагъу-
къым, дауи. Ауэ, ди жагъуэ зэрыхъущи, 
ди щIыналъэм щыщхэм я щыуагъэхэр 
нэхъ псынщIэу хэIущIыIу мэхъу я 
 ехъу лIэныгъэхэм нэхърэ. Ослэ къалэм 
дунейпсо чемпионат щекIуэкIыу, зэры-
Дагъыстэну Абдулрашид щыдэщIа ма-
хуэ дыдэм Мэзкуу метром щызэуа да-
гъыстэн щIалищ полицэм яIэрыхьауэ 
щытащ. Дагъыстэным и напэр итхьэ-
щIыжын папщIэ, ар зи жагъуэ хъуа нэ-
гъуэщI зыгуэрым, уеблэмэ махуэ псокIэ 
метром удз гъэгъахэр щигуэшу щIэтащ, 

Лъэпкъ куэд зэрыс Урысейм 
лэжьакIуэ къакIуэхэм я бжыгъэм 
кIуэ пэтми хохъуэ. Абыхэм я нэ-
хъыбэр къокI Азие Курытым, псом 
хуэмыдэу - Узбекистанымрэ Та д-
жи кистанымрэ. 

УРЫСЕЙМ зэрыщыпсэун дэфтэр-
хэр къыдахын папщIэ, Мэзкуу лэ-
жьакIуэ къакIуэхэм я нэхъыбэм зда-
унэтIыр Сахаровэ щIыпIэрщ. Абы 
унэсын щхьэкIэ, нэхъ къэщхьэпэр 
«Прокшино» метрорщ. ФIыуэ уры-
сыбзэ зэрамыщIэм къыхэкIыу, гугъу 
ирамыгъэхьын папщIэ, метром и 
унафэщIхэм гъуэгугъэлъагъуэхэм 
тет тхыгъэхэр таджикыбзэкIэ, узбе-
кыбзэкIэ, персыбзэкIэ зэрадзэкIащ. 
А унафэм къигъэгубжьащ ЦIыхум и 
хуитыныгъэр хъумэнымкIэ советым 
и унафэщI Фадеев Валерий. Абы 
Мэзкуу къалэм и унафэщI Собянин 
Сергей зыхуигъэзащ, цIыхухэм та-
джикыбзэрэ узбекыбзэрэ метром 
зэрыщалъагъум щхьэкIэ къыхуэт-
хьэусыхэу жиIэу. 

 «Псом хуэмыдэу ахэр егъэбампIэ 
«Прокшино» метром узбекыбзэрэ 
таджикыбзэкIэ гъуэгугъэлъагъуэ-
хэр къызэрыщыфIадзам, - жеIэ Фа-
деевым. - Къэралым лэжьакIуэ 
 къихьэхэр щIыпIэм и щэнхабзэмрэ и 
цIыхубэ гъащIэмрэ зыдрагъэкIуным 
трагъэгушхуэным и пIэкIэ, абыхэм 
урысыбзэ ямыщIэуи тыншу зэра-
гъэпсэун Iуэху зэрахуэ».

 ЦIыхум и хуитыныгъэр хъумэным-
кIэ советым и унафэщIым къызэри-
лъытэмкIэ, метром и лэжьакIуэхэм 
ящIар зыкIи бгъэдыхьэркъым 
 «УФ-м  щызекIуэ къэралыбзэм те-
ухуауэ хабзэми метрор къызэры-
гъэщхьэпапхъэми. Урысыбзэм нэ-
мыщI, инджылызыбзэм и закъуэщ 
абы къыщагъэсэбэпын хуейр». 

- «Абы ищIыIужкIэ, - тепыIэркъым 
Фа деевыр, - ар хамэ щIыпIэ къикI 
лэжьакIуэхэм урысыбзэ ящIэн 
 хуейуэ зэракъалэным езэгъыр-
къым». 

«дагъыстэн псори дыапхуэдэкъым, 
къытхуэвгъэгъу», - жиIэ щIыкIэу. 

Снайдер Кайл Дагъыстэным щигъэ-
хьэщIэу и хэку цIыкIум и пщIэр къы-
дэзыхыжа щIалэмрэ абы и благъэхэмрэ 
зэры-Кавказу Iуэхутхьэбзэшхуэ хуащIа 
къудейкъым. Садулаевым и цIыху хэты-
кIэри хамэ декIуэкIыкIэри мардэ яхуэ-
хъунущ я нэхэр тедияуэ абы дэщI щIалэ 
цIыкIухэм, зи бжыгъэр миным деж къы-
щымыувыIэхэм. 

«Бэнэныр фIыуэ ялъагъуу мыпхуэдиз 
цIыху игъащIэм слъэгъуакъым», - жиIэрт 
Снайдер Кайл Дагъыстэным щыфIэ-
гъэщIэгъуэнхэм я гугъу щищIым. «Аме-
рикэм сабийхэр зэрыщагъасэр мыбы уи 
нэгу щыщIэкIым ещхь?» - еупщIати, 
«Жыжьэрэ гъунэгъуу зэкIуалIэркъым, - 
къажриIащ. - Ди деж сабийхэм щыд-
рагъэкIуэкI лэжьыгъэр къызэрыгуэкI 
дыдэщ, мыбы щыслъагъум елъы тауэ». 

Американ бэнакIуэхэр (Кайл и гъусащ 
Нольф Джейсон) Дагъыстэным и Iэта-
щхьэ Меликов Сергей щригъэблагъэм, 
Садулаевыр зыщыщ авар лъэпкъыр 
зищIысыр къыгуригъэIуэн папщIэ, Гам-
затов Расул и усэхэм къыхуеджащ: «Сэ 
Дагъыстэным - сыщыаварщ, Урысейм 
сыщыдагъыстэнщ, къэрал щIыбым 
сыщыурысщ». 

Кайл ямышэу къэнэнт Абдулрашид 
къыщалъхуа Цуриб бгырыс къуажэм?! 
Ар игу къинэжын папщIэ, американ щIа-
лэр ар зыхыхьэ Чародин щIыналъэм 
«ЩIыхь зиIэ и цIыху» ящIри, тхылъкIи 
щIагъэбыдэжащ. 

Спорт щхьэусыгъуэкIэ Снайдер и къэ-
кIуэгъуэр IуэхугъуитIым ирырагъэ-
хьэлIат: «Вольник» зэгухьэныгъэм ды-
гъэгъазэм и 7-м къыщызэрагъэпэщ зэ-
пеуэмрэ Хасавюрт гъэ къэс щызэхашэ 
«XIX-XX лIэщIыгъуэхэм цIэрыIуэ хъуа бэ-
накIуэхэм я щIыхькIэ» зэхашэ зэхьэ-
зэхуэмрэ. ЗэрыжаIэмкIэ, къызэгъэпэ-
щакIуэхэм я мурадщ иужьрейм Умаха-
нов Щамил - 1998 гъэм Налшык урысей 
чемпионат щекIуэкIрэ пэт шордакъыр 
къыщехуэхам щыгъуэ хэкIуэдахэм яз бэ-
накIуэ щIалэм - и цIэр иратыжыну. 

«КъызэрыгуэкI американ цIыхумрэ мы 
Кавказым щыплъэгъуахэмрэ зыгуэркIэ 
зэщхьу къыпфIэщIрэ?» - еупщIащ Снай-
дер Кайл журналистхэм яз. «ЦIыху къэс 
цIыхущ си дежкIэ, - къажриIащ амери-
кан щIалэм. - Лъэпкъ зыщыщым емы-
лъытауэ, сэ псори си зэхуэдэщ». 

Дыгъэгъазэм и 10-м дагъыстэн хьэщIэу 
алэ рыбгъум техьа Снайдер Кайл и утыку 
ихьэгъуиплIри и чэзур къэмысу къи хьащ.  

Адыгэ щэнхабзэмрэ  гъуа з- 
  джэмрэ дунейпсо  ут ы  ку  
изыхьа, гу къабзэрэ псэ 
хьэлэлкIэ зи лэжьыгъэм 
илъэс куэдкIэ пэрыта музы-
кант, композитор, дирижёр 
Бекъул Леонид псэужамэ, и 
ныбжьыр илъэс 85-рэ мы 
махуэхэм ирикъунут.

ЛЕОНИД 1936 гъэм дыгъэ-
гъа зэм и 14-м Кэнжэ къуажэм 
къыщалъхуащ. 1946 гъэм Те-
мыркъан Борис, Бекъул Ле-
онид, Бэрсокъуэ Еленэ сымэ 
зыхэт гупыр щIагъэтIысхьат 
Налшык къыщызэIуаха Му-
зыкэ интернатым. Кэнжэ 
 къуа жэм лъэсу къикIыурэ 
урыс  IэщIагъэлI гъуэзэджэ 
Иванов-Обухов Николай деж 
шыкIэпшынэм еуэфу зы-
щызыгъэса Леонид интернатми а Iэмэпсымэращ къыщыхихар. 
1953 гъэм абы еджэн щыщIидзащ Налшык и езанэ Музыкэ шко-
лым. ЕхъулIэныгъэ иIэу ар къиухри, Орджоникидзе (иджы Вла-
дикавказ) дэт музыкэ училищэмрэ Чайковский Пётр и цIэр 
зезыхьэ консерваторэмрэ (Москва) и щIэныгъэм щыхигъэхъуащ.  
Профессор Пикус Михаил и деж ар щыхуеджащ скрипкэм. 

Ди республикэм Музыкэ театр къызэрыщызэIуахрэ абы 
щылэжьащ. Ар партитурэ 200-м щIигъум елэжьащ, оперэ, опе-
реттэ, сабий спектакль жыпIэми, зыбжанэ игъэуващ. Бекъулрат 
къызэзыгъэпэщар цIэрыIуэ дыдэ хъуауэ щыта «Бжьамий» ан-
самблыр. Гупым и лэжьыгъэр зытриухуар, абы къалэну зыхуи-
гъэувыжар адыгэ къафэхэм, уэрэдхэм, хьэгъуэлIыгъуэм епха ха-
бзэхэм я «зэщIэжьыуэкIэр» щэнхабзэ утыкушхуэм щыгъэлъэ-
гъуэнырт. Ар илъэс куэдкIэ лэжьащ цIыхухэм ягу дыхьэу. Шы-
кIэп шынэм, Iэпэпшынэм, пшынэ дыкъуакъуэм, нэгъуэщI 
Iэмэп сымэхэми «псэщIэ» яхилъхьэжам хуэдэт, лъэпкъ 
 къа  фэхэмрэ адыгэ макъамэхэмрэ пасэрей зэманым къы-
хэкIуэтыжа къыпфIигъэщIу. Бекъулыр зи дирижёр гупым хэт 
едаIуэми хьэщыкъ ищIырт, абы игъэIуа макъамэхэмрэ уэрэд-
хэмрэ гупсэхугъуэ къыхэзымыха къэгъуэтыгъуейщ. Бекъул Ле-
онид зэпымыууэ хущIэкъурт ансамблым и программэр нэхъ 
щIэщыгъуэ, гъэщIэгъуэн зэрищIыным. Абы и щыхьэтщ къызэри-
гъэпэщ пшыхьхэм ЩоджэнцIыкIу Алий и цIэр зезыхьэ Къэбэр-
дей къэрал драмэ театрым и артистхэр къригъэблагъэурэ я гу-
шыIэхэмкIэ ахэр игъэдахэу зэрыщытар. 

Леонид и лэжьапIэ пэшыр цIыху кIуапIэт. ГъэщIэгъуэнт апхуэ-
диз цIыхум зэман къазэрыхуигъуэтри, гулъытэрэ пщIэрэ зэра-
хуищIыфри. Сирием, Иорданием, Тыркум, Франджым, нэг ъуэщI 
къэрал куэдми ансамблым зыкъыщигъэлъэгъуащ, щэнхаб-
зэмрэ гъуазджэхэмкIэ зэпеуэхэм, фестивалхэм япэ увыпIэхэр 
къыщыхуагъэфащэу. Гуапэт дуней псом нэхъыфI дыдэу къыща-
лъыта гупхэм я гъусэу ансамблыр утыку зэритыр. Псом хуэмыдэу 
продюсерхэу Рош Жанрэ Огнес Мариерэ гуп щэныкъуэм щыщу 
Бекъулыр зи пашэр къыхахыу Франджым зэрырагъэблэгъар 
пщIэшхуэт. Абы щыгъуэ а къэралым и къалэ тIощIым щIигъум 
концерт щитат «Бжьамийм». Абы хэтхэм утыкум щагъэлъагъуэ 
лъэпкъ хабзэхэм, фащэхэм, къафэхэм, уэрэдхэм я дахагъэр 
куэдым ягу дыхьэрт, телъыджэ ящыхъурт, пщIэ хуащIырт. Адыгэ 
макъамэ нэгъэсам щIэдэIухэм апхуэдизкIэ ар я гум дыхьэрти, 
ансамблым зыкъыщигъэлъэгъуэну къалэр къащIэурэ, абы 
кIэлъыкIуэхэри щыIэт. 

Бекъул Леонид ящыщщ зи IэщIагъэм къыхуигъэщIауэ къа-
лъытэхэм. А цIыху щэджащэм и лэжьэгъуу щытахэм зэры-
жаIэжымкIэ, абы хуэдэу зи лэжьыгъэм хуэпэж къэгъуэтыгъуейт. 

- Консерваторэр къэзухыу 1989 гъэм сыкъыщыкIуэжам, «Бжьа-
мий» ансамблым хэт си ныбжьэгъу Къудей Зубер и фIыгъэкIэ Ле-
онид къэсцIыхуа хъуащ. Сэри а гупым сыхыхьэри илъэсипщIкIэ 
садэлэжьащ. Бекъул Леонид егъэлеяуэ цIыху тыншт. Илъэс 
куэдкIэ нэхъыжьми, абы пщIэрэ гулъытэрэ къытхуищIт, къытхуэ-
гуапэт. НэхъыжьыфIым и псалъэ дахэхэр, и чэнджэщхэр къыт-
хуэщхьэпащ. Гукъинэж сщыхъуащ ар цIыху жумарту зэрыщытар, 
дэIэпыкъуэгъу хуэныкъуэхэм дапщэщи сэбэп яхуэхъуу къызэры-
гъуэгурыкIуар. Зэгуэр дуней псом щыцIэрыIуэу щыта «Бжьа-
мий» ансамблыр, ди жагъуэ зэрыхъунщи, нобэ ужьыхыжащ. Ауэ 
зэфIэкI зиIэу, цIыхугъэшхуэ зыхэлъу ди япэ ита нэхъыжьыфIым 
и IуэхущIафэхэр, и дуней тетыкIар ноби тщыгъупщэркъым, щIэх-
щIэхыурэ дигу къыдогъэкIыж. ПщIэрэ нэмысрэ иIэу, цIыхухэр 
фIыуэ зылъагъуу псэуа Леонид къэзыцIыхуу щытахэм ноби ди 
гум илъщ, - жеIэ Къэбэрдей-Балъкъэр къэрал филармонием и 
унафэщI ЗэшэкIуий ТIэхьир.

Ансамблым хэта куэдым ягу къинэжащ Лион къалэм щата кон-
цертыр. АпхуэдизкIэ цIыхушхуэ къекIуэлIати, концерт пэшыр 
яфIэцIыкIу хъужщ, нэхъ уэрамышхуэ дыдэу къалэм иIэм утыку 
IэрыщI щагъэуври, абдежым зыкъыщагъэлъэгъуауэ щытащ. 
Франджым и Iэтащхьэу щыта Жискар Д ̀  Эстен Валери гухэхъуэ-
гъуэ ин игъуэтат, псом хуэмыдэжу «ИстамбылакIуэ» уэрэдым 
Мысостышхуэ Пщызэбий щыдежьум. 

- Си къуэшхэ, си шыпхъухэ, - захуигъэзат абы къызэхуэсахэм. - 
Мы уэрэдым куэдым сригъэгупсысащ, макъамэм и дахагъэм, и 
уардагъэм хьэршым хъыринэ ущригъащIэми ярейщ. Сэ Iэджэ 
слъэгъуащ, ауэ мы гупым ебгъапщэ хъун седэIуауэ сщIэжыр-
къым. Нобэ зэхэзвгъэха уэрэдхэмкIэ, макъамэ гуимыхужхэмкIэ 
си гъащIэм махуэ бжыгъэхэр къыпыфщауэ къысщохъури, ину 
фIыщIэ фхузощI!

- Бекъул Леонидрэ сэрэ Музыкэ къэрал театрым илъэс куэдкIэ 
дыщызэдэлэжьащ, уэрэд зыбжани зэдэттхащ. Зэныбжьэгъу пэ-
жу дыщытащ, ди гуфIэгъуи гузэвэгъуи зэдэдгуэшу. Леонид хуэ-
дэхэр зырызыххэщ. Ар зи художественнэ унафэщI «Бжьамий» 
ансамблым сыщыхэтым щIыналъэ куэдым зыкъыщыдгъэлъэ-
гъуащ. Сигу къоуэ икIи щыуагъэшхуэу къызолъытэ пщIэрэ 
щхьэрэ зиIэ, Леонид и фэеплъу лажьэ а ансамблыр зэрызэхуа-
щIыжар, - жеIэ УФ-м щIыхь зиIэ и артист, уэрэджыIакIуэ 
 Хъуп сырджэн Албэч. 

Илъэс тIощIым щIигъукIэ дирижёр нэхъыщхьэу щылэжьащ 
Бе къул Леонид Музыкэ театрым. Абы къриубыдэу спектакль куэ-
дым макъамэ хуитхащ. Езым утыку зэрыщагъэлъэгъуэнум хуи-
гъэхьэзырахэри мащIэкъым. Апхуэдэщ ЩоджэнцIыкIу Алий 
къызэралъхурэ илъэсищэ щрикъум ирихьэлIэу игъэувауэ щыта 
«Къамботрэ Лацэрэ» оперэр. 

ИлъэсипщI и пэкIэ дунейм ехыжа цIыху гуащIафIэ Бекъул Ле-
онид и Iыхьлыхэм, и благъэхэм, и ныбжьэгъухэм, и лэжьэгъухэм, 
и къуажэгъухэм, къэзыцIыхуу щытахэм цIыху гуапэу, жэуаплыны-
гъэ зыбгъэдэлъу, хьэл-щэн дахэ зыхэлъу ягу къинэжащ. Нэ-
хъыщхьэращи, абы и лэжьыгъэм иIа мыхьэнэр ящыгъупщэр-
къым. 

ТЕКIУЖЬ Заретэ.

хэлъар сыт жыпIэмэ, газетыр унэм зыхь-
хэм я пщэ дэлът ар зыхуахьым къыкIэ-
лъыкIуэ пIалъэми Iэ щIригъэдзыну. Ара-
ти, «Хоти симбуным» и IэщIэдзхэм я бжы-
гъэр зэуэ зэрыдэуеям гу зэрылъатэу, 
мыдрейхэми замыгъэгувэу абы дэплъеин 
щIадзащ. 1930 гъэм щегъэжьауэ газетхэр 
унэм хуахьын Iуэхур щызэтеувэпауэ жыпIэ 
хъунущ Японием. 

Гу лъытапхъэщ дызэрыт зэманым ты-
куэнхэм щащэ газет бжыгъэр егъэлеяуэ 
зэ рымащIэми. Махуэ къэс къыдэкI газет-
хэм я процент 93-р зэрызэбгрыкIыр Iэ  щIэ дз-
кIэщ. Пэрытитхум я гугъу пщIымэ, а бжы-
гъэр процент 99-м нос. Абы къикIращи, 
газетхэр щIэджыкIакIуэ псоми ахэр зэб-
грызыш IуэхущIапIэм ялъегъэIэс. Аращи, 
газетымрэ щIэджыкIакIуэхэмрэ я зэ-
хуакум зыри дэткъым, «уи газетыр» езыр 
уи унэм къокIуэри, зэпыщIэныгъэр нэхъ-
ри нэхъ быдэ мэхъу. Ар и щхьэусыгъуэ 
къыщIэкIынщ японхэм я гупсысэкIэм га-
зетхэр фIыуэ зэрыхэIэбэм, дзыхь зэры-
хуащIым. Гу лъыптэну гъэщIэгъуэнщ 
иджы ри «Ёмиури симбун», «Асахи сим-
бун», «Майнити симбун» хуэдэ газет нэхъ 
цIэры Iуэхэм Iэ тезыдзэр нэхъыбэу я щхьэ 
хуэп сэуж, ику ит беягъ зыбгъэдэлъ, IэщIа-
гъэлI Iэзэхэрауэ зэрыщытым. Бжыгъэш-
хуэ хуозэ къэрал лэжьакIуэхэми, мэкъу-
мэшыщIэхэми. 

Япэ ит «Ёмиури симбун» газетыр (кIэ-
щIу - «Ёмиури») 1874 гъэ лъандэрэ къы-
докI. 2002 гъэм и дыгъэгъазэм къызэраб-
жамкIэ, абы пщэдджыжьымрэ пщы хьэщ-
хьэмрэ зэхэту и бжыгъэр мелуан 14-м 
фIи хуауэ щытащ (14 323781). «Ёмиури»-м 
иджыри Японием къыщыдегъэкI «Япон 
хъыбархэр» инджылызыбзэкIэ, тхьэмахуэ 
къэс газетым и гуэдзэн, абы нэмыщI - 
спортым теухуауэ къыдэкIыгъуэ щхьэхуэ, 
ари махуэ къэс. КъинэмыщIауэ, редак-
цэм и ахъшэ хелъхьэ «Ёмиури иныжьхэр» 
бейсбол гупым и лэжьыгъэм, гъэ къэс ят 
«Японием и тыгъэм», «сёги-рюю» зи фIэ-
щыгъэ зэхьэзэхуэ цIэрыIуэм. Газетым и 
лэжьэкIэр зыхуэдэр кърипщIэн щхьэкIэ, 
куэд ухуейкъым. И цIэр зэриптхэу, «зэт, 
газетым и напэкIуэцIым узогъэIэпхъуэ» 
жеIэри, японыбзэкIэ гъэщIэрэщIа (къызы-
гурыIуэм и насыпкъэ) губгъуэм укъыщо-
хутэ, урысыбзэкIэ зэрыщыIэми шэч 
къытевмыхьэ. 

Фадеевыр Собяниным елъэIуащ 
цIыхухэм я тхьэусыхафэм хэкIыпIэ 
къыхуигъуэтыну. 

 ФокIадэращ «Прокшино», «Лесо-
парковая» метро станцхэм тет тхы-
гъэхэр таджикыбзэкIэ, узбекыб-
зэкIэ, персыбзэкIэ щызэрадзэкIар. 
«Дэ ди къалэныр, - жэуап къра-
тыкIащ езы IуэхущIапIэм, - метрор 
къэзыгъэсэбэпхэр тыншу зед-
гъэкIуэнырщ. Псалъэм папщIэ, ма-
фIэгум ит электрон таблом тет тхы-
гъэр бзибгъукIэ зыдодзэкI». 

 Абы иужькIэ зи псалъэ пхыкI уры-
сей журналистхэм лъэныкъуитIу за-
гуэшащ. Зы гупыр, зэрыгурыIуэ гъуэ-
щи, ЦIыхум и хуитыныгъэр  яхъу мэу 
къэзылъытэхэм къа дэ щIырт. 

 Коненкэ Максим абыхэм япидзы-
жар мыращ: «Сэ си щхьэкIэ сы-
арэзыщ. ГъэщIэгъуэнщ Фадеевыр 
ЦIыхум и хуитыныгъэр зыхъумэ со-
ветым и унафэщIым тету плъа-
гъуныр. Сыт нэгъуэщIыбзэкIэ тха 
 гъуэгугъэлъагъуэхэм цIыхум и хуи-
тыныгъэр зэрыдакъузэр. Апхуэдэ 
щIыкIэущ цIыхум и хуитыныгъэр 
зэрахъумэр. НтIэ, Шереметьевэ ме-
тром инджылызыбзэрэ китаибзэкIэ 
тетхэри дывгъэхъуэж».

Ахмедовэ Маринэ ар идакъым: 
«Метрор къызэрагъэщхьэпэ хабзэм 
инджылызыбзэрэ китаибзэрэ хэтщ, 
ауэ, фи жагъуэ зэрыхъунщи, таджи-
кыбзэрэ узбекыбзэрэ хэткъым».

Узбекыбзэрэ таджикыбзэкIэ гъуэ-
гугъэлъагъуэхэр зэрытрагъэувам и 
фIыгъэкIэ, цIыхур зэрызэтрихьэр 
процент 40-кIэ зэрыхэщIам и щы-
хьэту къэуващ мэзкуу метром и 
лэжьакIуэхэри. 

Германием Iэпхъуа тырку адыгэхэм къате-
хъукIа, илъэс куэдкIэ нэмыцэ къэралым и 
«Удзыфэхэр» партым и унафэщIитIым язу 
лэжьа Оздемир (УанащIэ) Джем иджыбла-
гъэ ерыскъыхэкIхэмрэ мэкъумэшымкIэ ми-
нистру зэрагъэувам теухуа хъыбар ди газе-
тым тетащ. 

ЗЫПЭРЫУВА IэнатIэм зэрыхуэпэжынур, нэ-
гъуэ щIу жыпIэмэ, щIыуэпсым и къабзагъым 
хэлъхьэныгъэ хуищIыныр и гукъыдэжу зэ-
рыщытыр имыбзыщIу, Оздемир Джем минист-
ру щытрагъэувэ зэIущIэм лъакъуэрыгъажэкIэ 
екIуэлIащ. 

«Закъыхигъэщын щхьэкIэ зыщысхьыжа-
къым», - жаIэ къулыкъушхуэ зыIыгъхэм яхуэп-
салъэурэ фIэкIа гу зылъезымыгъэтэфхэм. 
Апхуэдэуи щрет. Гъуэгу хэпшым и щапхъэу 
укъалъагъун нэхърэ нэхъыфI сыт щыIэ? 

Лимузин зэгъэпэщахэмкIэ зэIущIэм къекIуэ-
лIа и лэжьэгъухэм Джем къахэмыщыпIэ иIэтэ-
къым, абы и данэ пщэдэлъым «къыпыувэрт» 
къулыкъущIэхэм куэдрэ ядумылъагъу, лъа-
къуэрыгъажэкIэ уэрамым къыщыбжыхьын па-
пщIэ зыщхьэрумытIагъэу мыхъуну тажыр. 
Жьы щIыIэм зыщихъумэн папщIэ, Оздемир 

кIэстум щIыIум бжьыхьэ кIагуэ щIыху къытри-
лъхьащ. КъызэрыгуэкI цIыхухэм ещхьыныр 
зэрыфIэмыемыкIур зи фIэщ хъуа цIыхухэм 
Джем зыкърагъэщIащ ищIар ягу зэрырихьам-
кIэ. 

Сэрейм къыщыщIэкIыжым, зыми темыплъэ-
къукI журналистхэм гу лъатащ Оздемир Гер-
манием и президент Штайнмайер Франк-Ва-
льтер кърита министр дэфтэрыр лъакъуэры-
гъажэ жыпым зэрырилъхьам. 

ЗэрыжаIэмкIэ, Бундестагым премьер-ми-
нист ру тригъэува Шольц Олаф, япэщIыкIэ 
Бель вю сэрейм кIуэри, и министр гупым я Iэна-
тIэхэр ятригуэшащ. Абы иужькIэ Рейхстагым 
игъэзэжри, дэтхэнэ зыри и къулыкъум тхьэ-
рыIуэкIэ бгъэдигъэуващ. Рейхстагымрэ Бель-
вю сэреймрэ я зэхуакум 1 километррэ метр  
600-рэ дэлъщ. А гъуэгуанэр лъакъуэрыгъа-
жэкIэ зэпызыупщIа Оздемир гъуэгум три-
гъэкIуэдар дакъикъи 7-м щIигъущ. 

Меркель Ангелэ и пIэ къиува премьер-
минист рыщIэ Шольц Олафи абы и унафэ щIэт 
адрей министрхэри, зэрыгурыIуэгъуэщи, зэры-
зекIуэр шофёр зыдэс я машинэ лъапIэхэм-
кIэщ. 

НэхъапэIуэкIэ транспортымрэ бжыгъэр зи 
тегъэщIапIэ IэмэпсымэхэмкIэ министру зэры-
щытам къыхэкIыу, Оздемир, Шольц Олаф 
иухуэ правительствэщIэми а IэнатIэр къыщы-
Iэрыхьэн я гугъащ. ЕрыскъыхэкIхэмрэ мэкъу-
мэш IуэхухэмкIэ министр IэнатIэр Хофрейтер 
Антон нэхъ хуагъэфащэрт. Ауэ зи насып къри-
хьэкIар илъэс 55-м ит ди лъэпкъэгъурщ. 

 Фигу къэдгъэкIыжынщи, Оздемир Джем и 
адэмкIэ адыгэщ. Ар Адыгейм къэкIуауэ щы-
тащ, Германием щыIэ Адыгэ хасэхэми ядо-
лажьэ, шыр зи щIасэхэми ящыщщ. Нэмыцэ 
къэралыр адыгэш щызэрахуэ къэралибгъум 
язщ. Уеблэмэ Груссельберг къалэм «Ша гъ-
дий» и цIэу журнал къыщыдагъэкI. Мэкъу-
мэшымкIэ министрхэм ящыщу адыгэшыр нэ-
хъыфIу зылъагъур куэд дэмыкIыу къэтщIэну 
къыщIэкIынщ. 

Алэрыбгъум ерыщу щызэбэнми,
гъащIэм щызэныбжьэгъухэр

Урысыбзэ 
зрырагъащIэ!

ЛъакъуэрыгъажэкIэ 
зекIуэ министр

ЗэфIэкI ин зиIа 
Бекъул Леонид

«Махуэкум» и къыдэкIыгъуэр зыгъэхьэзырар ЧЭРИМ Марианнэщ.

Бахъсэн къалэм ЩэнхабзэмкIэ и унэм 
щагъэлъагъуэ ГъуазджэхэмкIэ сабий 
школым и унафэщIым концерт-узэ щIы-
ныгъэ лэжьыгъэхэмкIэ и къуэдзэ, де-
коративно-прикладной гъуазджэм хуэ-
IэпщIэлъапщIэ Къунаш Розэ и лэжьы-
гъэхэр. 

ВЫСТАВКЭР къыщызэIуахым ирагъэ-
блэгъащ Бахъсэн къалэ администрацэм 
и Iэтащхьэ Мамхэгъ Хьэчим, къалэм и 
IуэхущIапIэхэм я унафэщIхэр, щIыпIэ са-
моуправленэмкIэ Советым и депутатхэр, 
сурэтыщIым и благъэхэр, Iыхьлыхэр, ныб-
жьэгъухэр. 

Художникым утыку кърихьахэм ящыщщ 

политик, щэнхабзэмрэ гъуазджэмрэ я 
лэжьакIуэ цIэрыIуэхэм я сурэтхэр.

СурэтыщIыр Бахъсэн къалэм къыщы-
хъуащ. Курыт еджапIэр ехъулIэныгъэкIэ 
къиухри, КъБКъУ-м гъуазджэхэмрэ хъы-
барегъащIэ IэнатIэхэмкIэ и факультетым 
щIэтIысхьащ. 2016 гъэм ар къиухащ 
 диплом плъыжькIэ. Розэ и лэжьыгъэхэр 
къытехуащ «Горянка», «Адыгэ псалъэ», 
«Газета Юга», «Баксан» газетхэм. Абы и 
IэдакъэщIэкIхэм ущыхуозэ «2008 - 2009 
гъэхэм КъБР-м и еджакIуэ нэхъыфIхэр», 
«Черкесы (адыги). Законодатели моды и 
красоты на Кавказе», «Адыгэ хабзэ» 
тхылъхэм. 

ТЕКIУЖЬ  Заретэ. 

1980 - 1995 гъэхэм, щызэ-
пигъэуаи къэхъуу, Налшык 
и «Спартак»-м хэтащ, и Iэ-
загъымрэ псынщIагъым-
кIэ топджэгум дихьэххэр 
хуабжьу зытхьэкъуа Гъубж 
Вячеслав. А лъэхъэнэм 
икъукIэ цIэрыIуэу щыта 
Аргентинэм и гуп къыхэ-
хам хэту дуней псом и чем-
пион хъуа, иджыри къэс 
абы къыпэхъуфыну бра-
зил гъуащхьауэ Пеле фIэ-
кIа ЩIы хъурейм къы те-
мыхъуауэ тхьэ зыщаIуэж 
Марадонэ Диегэ хуэдэт ар 
ди дежкIэ. Нобэр къыз-
дэсым и джэгукIаифIым и 
гугъу ящIыжу щIэх-щIэ-
хыу рэ зэхэпх Гъубж Вя-
чеслав и ныбжьыр иджы-
благъэ илъэс 60 зэрыри-
къуар къэдгъэсэбэпу де-
хъуэхъуну дыхуейщ и 
щIэблэм я гуфIэгъуэ мыу-
хыж илъагъуу иджыри 
илъэс куэдкIэ тхуэузыншэ-
ну, дэрэжэгъуэ къыдиты-
ну.

ГЪУБЖ Вячеслав нэхъ 
гъунэгъуу къыщысцIыхуар 
блэкIа лIэщIыгъуэм и 80 
гъэхэм я пэщIэдзэращ. Со-
вет Союзым и «Спартак» 
 командэхэм я щIымахуэ 
зэхьэзэхуэ Мэзкуу щекIуэ-
кIыу щытащ абы щыгъуэм. 
Илъэсыр къызэрихьэу къы-
зэрагъэпэщ а зэпеуэхэм я 
къалэн нэхъыщхьэт щIыпIэ 
зэмылIэужьыгъуэм къыща-
гъэхъуа футболист ныбжьы-
щIэхэр къэхутауэ гуп нэ-
хъыфIхэм хэгъэхьэныр. Нэ-
хъыбэу абы фейдэ къыхэ-
зыхыр «Спартак» псоми я 
пашэ Мэзкуум ейрат. Зэ-
фIэкI зиIэу зэхьэзэхуэм къы-
щыхэжаныкIахэр арат япэу 
зыпхъуатэр. Къапщтэмэ, а 
IэмалымкIэт Хьэпэ Заур 
Мэзкуу и «Спартак»-м зэ-
рыхашар. Апхуэдэ зэхьэзэ-
хуэхэм ящыщ зым, 1986 
гъэм и пэщIэдзэм, нэхъ ды-
зэрыцIыхуауэ щытащ илъэс 
зытхух хъуауэ зи цIэр зэхэсх, 
зи джэгукIэ дахэм сыди -
хьэх, ауэ губгъуэм иту фIэкIа 
зэи сызримыхьэлIа Гъубж 
Вячеслав. 

Мэзкуу сыщыщеджэ лъэ-
хъэ нэти, ди щIалэхэр зыхэту 
«Олимпийский» спортком-
плексымрэ «Спартак» ма-
нежымрэ щекIуэкI зэхьэзэ-
хуэхэм блэзгъэкI щымыIэу 
зрезгъэхьэлIэрт. Спорт жур-
налист сыхъуну хуабжьу сы-
щIэхъуэпсырти, дауи, зэ-
рыс хузэфIэкIкIэ ди коман-
дэм хэтхэмрэ тренерхэмрэ 
захуэзгъазэрт икIи куэ-
дымкIэ сапкърыуп щIы-
хьырт. Ахэр репортажу, ин-
тервьюууэ, отчёту иужькIэ 
«Ленин гъуэгу» (иджы 
«Адыгэ псалъэ») газетым 
къыхуезгъэхьыжырти, къы-
традзэрт. Мэзкуу жыжьэм 
нэхъ гъунэгъу дызэхуи -
щIырт Къэбэрдей-Балъкъэ-
рым икIахэр. Хьэл-щэнкIи, 
дуней тетыкIэкIи щIалэ 
ахъыр зэман зыбжанэ хэтащ 
абы щыгъуэм Налшык и 
«Спартак»-м. Апхуэдэхэм 
ящыщ зыт Гъубж Вячеслав. 

Мы махуэхэм Ираным щекIуэкIащ бэнэкIэ хуитымкIэ 
клубхэм я чемпионат. Зэхьэзэхуэм етIуанэ увыпIэр 
къыщызыхьа «Амоль» командэм хэту и хьэрхуэрэгъу 
 псори хигъэщIащ Къэбэрдей-Балъкъэрым щыщ бэна - 
кIуэ цIэрыIуэ БищIо Тимур.

Къэбэрдей-Балъкъэр Республикэм и ЦIыхубзхэм я союзым и правленэр а зэгу-
хьэныгъэм и унафэщI, Налшык къалэ поликлиникэ №1-м и дохутыр нэхъыщхьэ 
 Къаскъул Аулият ФуIэд и пхъум хуогузавэ и дэлъху Къаскъул Владимир ФуIэд и 
къуэр дунейм зэрехыжам къыхэкIыу.

«Адыгэ Марадонэ»-кIэ 
дызэджэ Гъубж Вячеслав

Тимур  и  хьэрхуэрэгъухэр  хегъащIэ

Абы и гури и псэри хэти зэ-
рыхузэIухар нэрылъагъут, 
ауэ джэгупIэ губгъуэм ихьа 
иужькIэ убыдыпIэншэ хьэр-
хуэрэгъухэм яфIэхъурт. 

Гъубж Вячеслав 1962 гъэм 
дыгъэгъазэм и 12-м къалъ-
хуауэ ятха щхьэкIэ зы илъэс-
кIэ нэхъыжьщ. Документ -
хэр къыщратым зэхэзэ ры-
хьати, елIэлIэщакъым, 
 зэгъэзэхуэжыным куэд зэ-
ры пыщIар гурыIуэгъуэти. 
Къыщалъхуар Бахъсэн къа-
лэращ. Топ джэгуным зы-
щыхуигъэсащ абы дэт са-
бий-ныбжьыщIэ спорт шко-
лым. 

Техникэ гъуэзэджэ, псын-
щIагъ ин зыхэлъ щIалэщIэм 
псынщIэу гу лъатащ икIи, 
курыт еджапIэр къызэриу-
хыу, и ныбжьыр илъэс пщы-
кIуий иджыри мыхъуауэ, 
Налшык и «Спартак»-м и 
тренер нэхъыщхьэу абы 
щыгъуэм лэжьа Iэпщэ Алек-
сандр иригъэблэгъащ. А 
лъэ хъэнэм ди командэр 
 Совет Союзым футболым-
кIэ щекIуэкI зэхьэзэхуэм и 
япэ лигэм щыджэгурт икIи 
Днепропетровск, Харьков, 
Вильнюс, Кишинёв, Кутаи-
си, Душанбе, Симферо-
поль, Одессэ къалэ инхэм 
щыщ гупхэр я хьэрхуэрэгъу 
лъэщт. КъищынэмыщIауэ, 
куэд и уасэт къэрал псом 
цIэрыIуэ щыхъуа Ашэбо -
къуэ Руслан, Камарзаев 
Вик тор, Настаев Щамил, 

Наурыз Басир, Бэч Руслан, 
Iэхъуэбэч МуIэед сымэ хуэ-
дэхэм я гъусэу джэгупIэ губ-
гъуэм укъихьэну. А щIалэ, 
футболист гъузэджэхэм 
 Гъубжыр куэдым хуагъэ-
сащ, чэнджэщ щхьэпэ Iэ-
джи къратащ. 

Вячеслав зыхыхьа Нал-
шык и «Спартак»-р 1980 
гъэм хуабжьу щытыкIэ гу-
гъум итт. Ар ерыщу щIэ-
бэнырт япэ лигэм къыхэ-
нэным икIи, дауи, тегъэщIа-
пIэ ищIыр ныбжькIи Iэза гъ-
кIи нэхъ лIыпIэ иувахэрат. 
Абы къыхэкIыу Гъубжыр а 
илъэсым джэгупIэ губгъуэм 
тIэу къихьауэ аращ икIи 
къыхэжаныкIыу Iэмал игъуэ-
такъым.

Налшык и «Спартак»-м и 
гъуащхьауэ нэхъ Iэзэ дыдэ 
хъуну къызыпэщылъ щIа-
лэм и хьэрхуэрэгъухэм топ 
яхудигъэкIын щыщIидзар 
къыкIэлъыкIуэ илъэсращ. 
СССР-м футболымкIэ и 
етIуанэ лигэм и 3-нэ гупым 
1981 гъэм накъыгъэм 
(майм) и 2-м щызэхаубла 
зэхьэзэхуэм и пэщIэдзэ зэ-
IущIэм ди щIалэхэм къыщ-
рагъэблэгъат Орёл и «Спар-
так»-р. Абы и 72-нэ дакъи-
къэм япэ дыдэу къыщыхэ-
жаныкIащ Гъубж Вячеслав. 
А зэманым ирихьэлIэу Бэч 
Руслан, Трубицин Сергей, 
Попович Александр сымэ 
бжыгъэр 3:0-м нагъэсами, 
щIалэщIэм и ехъулIэныгъэм 

къыдэджэгухэри стадио-
ным исхэри хуабжьу щыгу-
фIыкIащ. Хэт а зэманым 
ищIэнт, Гъубжым я хьэрхуэ-
рэгъухэм иджыри яхуди-
гъэкIыну топи 164-м (абы-
хэм ящыщу Налшык и 
«Спартак»-м и цIэкIэ топи 
136-м) ар я щIэдзапIэу?!

Къэбэрдей-Балъкъэрым и 
командэ нэхъыщхьэм хэту 
ди республикэм и щIыхьыр 
Бахъсэн щыщ щIалэм щи-
мыхъума къалэшхуэ Совет 
Союзымрэ Урысей Феде-
рацэмрэ иту къыщIэ-
кIынкъым. Налшык и «Спар-
так»-м и фащэр щыгъыу ар 
зэIущIэ 415-м къихьащ. 
 Абыхэм хьэрхуэрэгъу къа-
щыхуэхъуахэм я щхьэр 
щIригъэхьэрт икIи топи 136-
рэ яхудигъэкIащ. Апхуэдэ 
зыхузэфIэкIа Налшык и 
«Спартак»-м зэи хэтакъым. 
КъищынэмыщIауэ, Гъуб-
жым зэIущIэ 20-м топ тIу-
рытI щыдигъэкIащ - ап хуэди 
нэгъуэщI диIэкъым. Илъэ-
сихкIэ зэкIэлъхьэужьу, 1983 
- 1988 гъэхэм, я хьэрхуэ-
рэгъухэм топ нэхъыбэ дыдэ 
яхудигъэкIыурэ ар ди «Спар-
так»-м и гъуащхьауэ нэхъ 
Iэзэ дыдэ хъуащ. 

Кострома и «Спартак», 
Грознэм и «Эрзу», Мей-
къуапэ и «Дружба», Бахъсэн 
и «Автозапчать» командэхэ-
ми ехъулIэныгъэхэр иIэу 
щы джэгуащ. Ахэри хэплъ-
хьэжмэ, Гъубж Вячеслав 

532-рэ хэтащ Совет Сою-
зымрэ Урысей Федерацэм-
рэ я стадионхэм щыIа зэIу-
щIэхэм икIи абыхэм 164-рэ 
къыщыхэжаныкIащ. Топ-
джэ гум апхуэдэ лъэужь 
 дахэ къыщызыгъэна, Къэ-
бэрдей-Балъкъэрыр къызо-
гъанэри, къэралым къы-
щыгъуэтыгъуейщ. Ар                             
я хьэрхуэрэгъухэм щеб -
гъэрыкIуэкIэ Iэмал зэ мы-
лIэу жьыгъуэхэмкIэ щхьэу -
назэ ищIырти, хабзэр къызэ-
памыудауэ нэхъыбэм къы-
зэтрагъэувыIэфыртэкъым. 
Абы и фIыгъэкIэ зыхэт ко-
мандэхэм пенальти Iэджэ 
къалэжьащ икIи текIуэны-
гъэхэр зыIэрагъэхьащ. 
Псом хуэмыдэу Вячеслав 
убыдыгъуейт псори щеша 
джэгум и кIэухым. ЯгъэщIа-
гъуэрт, а щIалэ IэмащIэ-
лъэ мащIэм апхуэдиз къару 
къыздрихыр къахуэмыщIэу. 

Илъэс пщыкIуийкIэ пщIэ-
рэ щIыхьрэ иIэу зыхэта фут-
бол иным Гъубжыр къы-
щыхэкIыжар 1997 гъэращ. 
Джэгун щиухари къыщы-
щIидза щалъхуа Бахъсэн 
къалэращ. Урысей Федера-
цэм футболымкIэ и етIуанэ 
дивизионым зыкъыщызэ-
гъэлъэгъуа щIыпIэ «Авто-
запчасть»-р къызэгъэпэ щы-
нымрэ лъэ быдэкIэ увыным-
кIэ абы куэд ищIащ. 

И ныбжьыр нэсу футбо-
лист IэщIагъэр IэщIыб 
ищIын хуей хъуами, топджэ-
гур и гум хуигъэхуакъым. 
Тренеру лэжьэфын папщIэ 
ар абы Мэзкуу щыхуеджащ. 
2001 гъэм щыщIэдзауэ но-
бэр къыздэсым Къэбэр-
дей-Балъкъэрым и командэ 
нэхъыщхьэм и тренер 
гупым хэтщ, къалэн зэмы-
лIэужьыгъуэхэр и пщэрылъу. 
Гъубж Вячеслав щытащ 
Налшык и «Спартак»-м и 
тренеру, тренер нэхъыщ-
хьэу, премьер-лигэм кIуа 
«Спартак-Налшыкым» и 
дуб лёрхэм я тренер нэ-
хъыщхьэу, клубым и тре-
нер-селекционеру. Иужь 
илъэсихым командэм и 
спорт директорщ. 

Сыт хуэдэ IэнатIэ пэрыу-
вэми Гъубж Вячеслав хьэ-
лэлу бгъэдэтщ. ДжэгупIэ 
губгъуэм щитами иджып-
стуи ар куэдым я щапхъэщ, 
унагъуэ быди иIэщ. И къуэ 
Марат адэ цIэрыIуэм и 
лъэужь дахэм ирикIуащ. Ар 
гъуащхьауэу щыджэгуащ 
Налшык и «Спартак»-м и 
щIалэгъуалэ гупым, Рамен-
скэм и «Сатурн»-м, Самарэ 
и «Крылья Советов»-м, уеб-
лэмэ, Урысей Федерацэм и 
ныбжьыщIэ командэ къыхэ-
хам ираджэу щытащ. Ар-
щхьэкIэ фэбжь зэмы лIэу-
жьыгъуэхэр зэкIэлъхьэужьу 
игъуэтри, пасэу футболым 
къыхэкIыжын хуей хъуащ.

Гъубж Вячеслав Къэбэр-
дей-Балъкъэрыр зэрыгуш-
хуэхэм ящыщ зыщ. Джэгу-
пIэ губгъуэм къызэримы-
хьэжрэ илъэс тIощIым щIи-
гъуами, абы и цIэр ди 
къэ ралым и щIыпIэ куэдым 
нобэми щащIэж, ирогушхуэ. 
Ахуэдэхэращ щIалэгъуалэр 
спортым дезыгъэхэхыр, 
футболымрэ гъащIэмрэ 
лъэужь дахэ хезыгъэшыр. 

ЖЫЛАСЭ  Заурбэч. 
Сурэтхэм: Гъубж Вячеслав 
и щIалэгъуэмрэ иджырэ.

Налшык и «Спартак»-м 
щыджэгуахэу Заруцкий 

Александррэ Бэч Русланрэ 
я гъусэу.

Ткаченкэ Андрей и цIэр зезыхьэ 
сурэтыщI гъуазджэхэмкIэ музейм 
щагъэ лъагъуэ «Свой стиль» фото-
клубым и лэжьыгъэ щIэщыгъуэхэр.

2004 ГЪЭМ щыщIэдзауэ лажьэ зэгу-
хьэныгъэм хэтхэм я сурэтхэр зыбжанэрэ 
утыку кърахьащ. Клубым и унафэщI Лу-
кьяненкэ Иван выставкэр къыщызэIуи-
хым къыхигъэщащ иужьрей зэманым 
 музейр нэхъ зэIузэпэщ зэрыхъуар, я 
сурэттеххэми я ехъулIэныгъэхэм куэдкIэ 
зэрыхагъэхъуар. Абы жиIащ сурэттех 
IэщIагъэм и щэхухэм я  нэхъыщхьэр, сурэт 
нэхъыфIхэр къыщо хъулIэр нэхущымрэ 
пшапэ зэхэуэгъуэмрэ зэрытехуэр. 

Тхылъхэр фIыуэ зылъагъухэм я рес-
публикэ зэгухьэныгъэм и унафэщI Шин-
карёвэ Наталье зи лэжьыгъэхэр зыгъэ-
лъагъуэхэм ехъуэхъуащ сурэттеххэм я 
 дунеймрэ дахагъэмрэ я нэмкIэ зэрыха-
гъэгъуазэм папщIэ.

Сурэттех нэхъыжь Бекоев Геннадий я 

Сурэттеххэм  я  дунейр

IэщIагъэм и гугъу щищIым жиIащ сурэт 
тепхыну зэрытыншыр, дахагъэр зы хэп-
щIэмэ.

«Русское географическое общество» 
(РГО) урысейпсо жылагъуэ зэгухьэны-
гъэм ди республикэм щиIэ къудамэм и 
унафэщI, профессор Къуэжьокъуэ Му-
хьэмэд фIыщIэ яхуищIащ сурэттеххэм 
икIи къыхигъэщащ абыхэм я лэжьы-
гъэхэм уригушхуэ зэрыхъунур. 

Сурэттех, РГО-м хэт «Альтаир» щIалэ-
гъуалэ клубым и унафэщI, зи лэжьы-
гъэхэри выставкэм хагъэхьа Мокаев 
 Тенджыз жиIащ сурэтыщIым и къалэн 
нэхъыщхьэр - къызэрыгуэкI теплъэгъуэм 
цIыхухэм телъыджэ гуэр харигъэлъа-
гъуэныр, дахагъэм гу лъаригъатэу къи-
гъэуIэбжьы ныр зэрыарар. 

Сурэттех Ванинэ Наталье Iуэхур къызэ-
зыгъэпэщахэм фIыщIэ яхуищIащ.

БЖЬЫХЬЭЛI Розэ.

Сурэтхэр  Къарей Элинэ  трихащ.

ТЕГЕРАН щызэхэтащ бэ-
нэкIэ хуитымкIэ Ираным и 
лъэпкъ лигэм и финал ны-

къуэ, финал зэIущIэхэр. Зэ-
хьэ зэхуэм нэхъ лъэрызехьэу 
къыщалъытэхэм ящыщ зы 

Мазендеран щIыналъэм и 
«Амоль» клубым хэту уты-
кум къихьащ 2021 гъэм 
 дунейпсо чемпионатым 
къы щыхэжаныкIа БищIо 
 Тимур. 

Финал ныкъуэ зэпэ щIэ-
тыныгъэм «Амоль»-р 8:2-уэ 
щефIэкIащ Тебриз къалэм и 
«Арас» гупым. И командэм 
и текIуэныгъэм хэлъхьэны-
гъэ хуищIащ зи хьэлъагъыр 
килограмм 74-м нэблагъэ 
Къэбэрдей-Балъкъэрым 
щыщ БищIо Тимур. 

КIэух зэIущIэхэм адыгэ 
щIалэм и командэм къы щы-
пэщIэтащ Джубайр къалэм 
и «Санае» гупым и бэ-
накIуэхэр. Ди лъэпкъэгъум 
6:0-у хигъэ щIащ къылъыса 
хьэрхуэ рэгъу Джамал Са-
фар. АрщхьэкIэ ар ма-   
щIэу къы щIэкIащ гупыр 
текIуэным. КIэух бжыгъэр 
4:6-уэ зэпэщIэтыныгъэр 
 иухри, «Амоль»-р етIуанэ 
 хъуащ. 

КЪЭХЪУН  Бэч. 

Мэзкуу дэт ЦСКА-м и 
универсальнэ спорт комп-
лексым щекIуэкIащ грэп-
плингымкIэ Урысей Фе-
дерацэм и чемпионатрэ 
ветеранхэм я дунейпсо 
зэхьэзэхуэрэ. Къэбэр-
дей-Балъкъэрым щыщ 
спортсменхэм зэфIэкI 
 лъагэхэр абы къыща-
гъэлъэгъуащ. 

ПЭЩIЭДЗЭ зэIущIищым 
шэч къызытумыхьэн те-
кIуэныгъэ къыщызыхьа 
Урыс Мухьэмэд килограмм 
92-м нэблагъэ зи хьэлъа-
гъхэм я зэхьэзэхуэм и фи-
налым нэсащ. Псори щы-
зэхэкI зэпэщIэтыныгъэм ди 
спортсменым щыхигъэ-
щIащ Дагъыстэным къи -
кIа Мажидханов Щамил 
икIи къэралым и чемпио-
натым и дыщэ медалыр 
зыIэригъэхьащ. Фигу 
 къэдгъэкIыжынщи, Уры-
сыр грэп плингымкIэ дуней 
псом и иджырей чем-
пионщ. 

Урысей Федерацэм и 
домбеякъ медалхэр къа-
хьащ Псэныкъуэ Ислъам -
рэ (кг 66-рэ) Хьэсанэ Му-
ратрэ (кг 92-рэ). 

Илъэс 40 иримыкъуа 
 ветеранхэм я дунейпсо 
зэхьэзэхуэм дыщэ меда-
лыр щызыIэригъэхьащ ди 
лъэпкъэгъу Бэдракъ Ра-
шид. Килограмм 92-м нэб-
лагъэ зи хьэлъагъхэм я 
финал зэIущIэм абы щы-
хигъэщIащ Шэшэным 
щыщ Каварнукаев Сал-
ман. 

ИщхьэкIэ къыщыдгъэ-
лъэ гъуа ди спортсменхэм 
зыщагъасэ грэпплингым-
кIэ Урысей Федерацэм и 
командэ къыхэхам и тре-
нер Шыхъуэстэн Руслан зи 
унафэщI «Файт Зон» спорт 
клубым. 

Иджырей чемпионатым 
кърикIуахэм япкъ иткIэ 
2022 гъэм Венгрием ще-
кIуэ кIыну дунейпсо чемпи-
онатым хэтыну УФ-м и ко-
мандэ къыхэхар зэхагъэу-
вэнущ. 

ТЕМЫР Дисанэ.

Къэралым
и чемпион

Къэбэрдей-Балъкъэр Республикэм и Парламентым и депутатхэмрэ КъБР-м и 
 Парламентым и Аппаратым и лэжьакIуэхэмрэ хуогузавэ КъБР-м и Май муниципаль -
нэ районым и щIыпIэ администрацэм и Iэтащхьэ Саенкэ Татьянэ Виктор и пхъум и 
анэ Саенкэ Валентинэ Прохор и пхъур дунейм зэрехыжам къыхэкIыу

Къэбэрдей-Балъкъэр Республикэм и ХэхакIуэ комиссэр «Къалэ поликлиникэ №1» 
ГБУЗ-м и дохутыр нэхъыщхьэ, КъБР-м и ЦIыхубзхэм я союзым и унафэщI Къаскъул 
Аулият ФуIэд и пхъум хуогузавэ и дэлъху Къаскъул Владимир ФуIэд и къуэр ду-
нейм зэрехыжам къыхэкIыу.


